
አዋጅ ቁጥር-----/2018 

 

የግብርና ቢዝነስ  ኩባኒያ አዋጅ  

ግብርና የኢትዮጵያ የኢኮኖሚ ዕድገት፣ የኢንዱስትሪ ልማት እና የሥራ ዕድል ፈጠራ ዋነኛ 

መሠረት መሆኑን በመገንዘብ፤ ኋላቀር ከሆነው የግብርና አሠራር በመላቀቅ ወደ ዘመናዊ፣ 

ተወዳዳሪ እና ገበያ መር ሥርዓት መሸጋገር አስፈላጊ ሆኖ በመገኘቱ፤ 

አነስተኛ ይዞታ ያላቸውን አርሶ አደሮች፣ አርብቶ አደሮችና ከፊል አርብቶ አደሮችን በግብርና 

ቢዝነስ ኩባኒያ በማደራጀትና በማቀናጀት ምርታማነትን ማጎልበት፣ የምግብ ዋስትናን ማረጋገጥ 

እና ሁሉን አቀፍ የኢኮኖሚ ዕድገት ማስፈን በማስፈለጉ፤ 

የአነስተኛ ይዞታ አምራቾችን የቢዝነስ እሳቤ በማስፋት ምርት የማሰባሰብ፣ እሴት የመጨመር እና 

በገበያ የመደራደር አቅማቸውን በማሳደግ ለምርቶቻቸው ተመጣጣኝ ዋጋ እንዲያገኙ በማድረግ 

ወደ መካከለኛ አልሚነት ለማሸጋገር የሚያስችል አማራጭ ተቋማዊ አደረጃጀት መፍጠር አስፈላጊ 

በመሆኑ፤ 

የአነስተኛ ይዞታ አምራቾችን በኩባኒያ በማደራጀት፣ መሬት የመጠቀም  መብታቸውን፣ የእንሰሳት 

ሃብታቸውን እና ጉልበታቸውን ወደ ካፒታል በመለወጥ ኢኮኖሚያዊ ተጠቃሚነቸውን ለማሳደግ 

የሚያስችል ግልጽ የሕግ ማእቀፍ የሌለ በመሆኑ፤ ይህንን የሕግ ክፍተት በመሙላት ለዘርፉ 

ዕድገት ምቹ የሆነ ግልጽ አሠራር መዘርጋት አስፈላጊ ሆኖ በመገኘቱ፤  

በኢትዮጵያ ፌደራላዊ ዲሞክራሲያዊ ሪፐብሊክ ሕገ-መንግሥት አንቀጽ 55 (1) መሠረት 

የሚከተለው ታውጇል፡፡ 

ክፍል አንድ 

ጠቅላላ 

1. አጭር ርዕስ 

ይህ አዋጅ “የግብርና ቢዝነስ ኩባንያ አዋጅ ቁጥር _____/2018 " ተብሎ ሊጠቀስ ይችላል።  

2. ትርጓሜ 

የቃሉ ወይም የሀረጉ አገባብ ሌላ ትርጉም የሚያሰጠው ካልሆነ በስተቀር በዚህ አዋጅ ውስጥ፡- 

1/ “አርሶ አደር” ማለት ባለው ህጋዊ የእርሻ መሬት ይዞታ ሰብል የማምረት ስራ ላይ ተሰማርቶ 

እራሱንና  ቤተሰቡን የሚደግፍ የተፈጥሮ ሰው ነው፤   

2/ “አርብቶ አደር” ማለት በዋናነት በእንስሳት እርባታ እራሱን እና ቤተሰቡን የሚያስተዳድር 

የተፈጥሮ ሰው ነው፤  

3/ “ከፊል አርብቶ አደር” ማለት ባለው ህጋዊ የእርሻ መሬት ይዞታ ሰብል ማምረትን እና 

የእንስሳት እርባታን እንደ ዋና መተዳደሪያ አድርጎ እራሱን እና ቤተሰቡን ለማስተዳደር 

የሚጠቀም የተፈጥሮ ሰው ነው፤   

4/ “እንስሳት” ማለት ሰውን ሳይጨምር ማንኛውንም አከርካሪ አጥንት ያላቸው አጥቢዎች፣ 

አዕዋፍ፣ወይም የውሃ ውስጥ እንስሳት ሲሆኑ ንብንና የሐር ትልን ጨምሮ ሌሎች አከርካሪ 

የሌላቸውንም ይጨምራል፤ 

5/ “አምራች” ማለት ዓመታዊ ወይም ቋሚ ሰብሎች የማምረት፣ እንስሳትን  የማርባት ወይም 

በሁለቱም ተግባራት ላይ የተሰማራ አርሶ አደር፣ አርብቶ አደር ወይም ከፊል አርብቶ አደር 

ነው፤  

6/ “አነስተኛ ይዞታ” ማለት ኑሮው በዋናነት በግብርና ላይ የተመሠረተ አርሶ አደር፣ አርብቶ 

አደር ወይም ከፊል አርብቶ አደር ራሱንና ቤተሰቡን ለማስተዳዳር በይዞታነት የያዘው 

የመሬት ወይም የእንስሳት መጠን ነው፤  

7/ “ግብርና ቢዝነስ” ማለት የግብርና ግብዓትን ማምረትና ማቅረብን፣ የግብርና ምርቶችን 

ማምረትን፣ ምርት ማከማቸትን፣ ማጓጓዝን፣ ማቀነባበርን፣ ግብይትን፣ ምርት ማከፋፈልን  

ወይም  ተያያዥ የግብርና ልማት ሥራዎችን ያካትታል፤ 

8/ “ክላስተር” ማለት በአንድ አካባቢ በተመሳሳይ የግብርና ምርት ዓይነቶች ምርታማነትንና 

ተወዳዳሪነትን ለማሳደግ የሰብል ምርት በኩታ ገጠም ማምረትን ወይም  በአንድ መንደር 

በአሰፋፈር ተቀራራቢ በሆኑ አነስተኛ ይዞታ አምራቾች የሚካሄድ እንስሳት እርባታን  

የሚያካትት የአመራረት ዘዴ ነው፤  

9/ “አደራጅ ኮሚቴ” ማለት በሚኒሰቴሩ ወይም አግባብ ባለው ባለስልጣን እውቅና የሚቋቋም 

ሆኖ የአነስተኛ ይዞታ  አምራች ግለሰቦች፣ ቡድኖች ወይም ድርጅቶች በግብርና ቢዝነስ 

ኩባኒያ እንዲደራጁ የሚያሳምን እና  የግብርና ቢዝነስ ኩባኒያ ማቋቋምን ዓላማው አድርጎ 

የሚንቀሳቀስ ቡድን  ነው፤ 

10/ “የግብርና ቢዝነስ ኩባኒያ” ማለት የአነስተኛ ይዞታ አምራቾች የቢዝነስ እሳቤያቸውን 

በማስፋት ምርት የማሰባሰብ፣ የማደራጀት እና በገበያ የመደራደር አቅማቸውን በማሳደግ፤ 

እንዲሁም የግብርና ምርትን በማቀነባበርና እሴትን በመጨመር ገቢያቸውን እንዲያሳድጉ፣ 

ኑሮአቸውን አንዲያሻሽሉ እና ወደ መካከለኛ አልሚነት እንዲሸጋገሩ ለማስቻል የሚቋቋም 

ህጋዊ ሰውነት ያለው ተቋማዊ አደረጃጀት ነው፤ 

11/ “ድርጅት” ማለት የአነስተኛ ይዞታ አምራች ሆነው በኅብረት ስራ ማህበር ወይም 

በአነስተኛና ጥቃቅን ኢንተርፕራይዝ የተደራጁ አካላትን የሚመለከት ነው፤   

12/ “አማካሪ ቦርድ” ማለት ለግብርና ቢዝነስ ኩባኒያ ስትራቴጂካዊ አቅጣጫን የሚያመለክት 

ወይም ሙያዊ ምክር የሚሰጥ አግባብነት ያለው የትምህርት ደረጃ እና የስራ ልምድ 

ያላቸውን ባለሙያዎች ያካተተ የኩባኒያው አባል ያልሆኑ የአማካሪዎች ቡድን ነው፤ 

13/  “አባል” ማለት በግብርና ቢዝነስ ኩባኒያ የመመስረቻ ጽሑፍ መሰረት የተደነገጉትን 

የአባልነት መስፈርቶች በማሟላት ለአባልነት ጥያቄ አቅርቦ ተቀባይነት ያገኘ ሰው ነው፤  

14/ “ትርፍ” ማለት አንድ የግብርና ቢዝነስ ኩባኒያ በሂሳብ ዓመቱ ካገኘው ጠቅላላ ገቢ ላይ 

ጠቅላላ የኩባኒያው ወጪዎች ተቀንሰው የሚቀረው ገንዘብ ነው፤   

15/ “የተጣራ ትርፍ” ማለት አንድ የግብርና ቢዝነስ ኩባኒያ በሂሳብ ዓመቱ ካገኘው ጠቅላላ ገቢ 

ላይ የኩባኒያው ጠቅላላ ወጪዎች፣ ግብር፣ የአላቂ ንብረቶች መተኪያ ገንዘብ እና የእርጅና 

ቅናሽ ሒሳብ ከተቀነሰ በኋላ የሚገኘው ገንዘብ ነው፤  

16/ “የሚከፋፈል ትርፍ” ማለት ከሂሳብ ዓመቱ የተጣራ ትርፍ ላይ የቀደምት ዓመታት 

ኪሳራዎች ከተቀነሱ በኋላ በፊት ታስበው ያልተከፋፈሉ ትርፎችን፣ ሌሎች ተጨማሪ 

ገቢዎችን እና በልዩ ሁኔታ ጠቅላላ ጉባኤው ከመጠባበቂያ ገንዘብ ላይ እንዲከፈል 

የፈቀደውን ማንኛውንም ገንዘብ በሂሳብ ዓመቱ የተጣራ ትርፍ ላይ በመጨመር የሚገኝ 

የኩባኒያው ገንዘብ ነው፤ 

17/  “ሚኒስቴር” ማለት ግብርና ሚኒስቴር ነው፤ 

18/ “ክልል” ማለት በኢትዮጵያ ፌደራላዊ ዲሞክራሲያዊ ሪፐብሊክ ሕገ መንግስት አንቀጽ 47 

መሰረት የተቋቋመ ማንኛውም ክልል ሲሆን የአዲስ አበባ ከተማን እና ድሬዳዋ ከተማ 

አስተዳደርን ይጨምራል፣ 

19/ “አግባብ ያለው ባለስልጣን” ማለት በክልል ይህን አዋጅ ለማስፈጸም ስልጣን የተሰጠው 

የመንግስት ተቋም ነው፤ 

20/ “ሰው” ማለት የተፈጥሮ ሰው ወይም በህግ የሰውነት መብት የተሰጠው አካል ነው፤  

21/ ማንኛውም በወንድ ጾታ የተገለጸው ሴትንም ይጨምራል፡፡ 

3. የተፈጻሚነት ወሰን 

ይህ አዋጅ በሀገር አቀፍ ደረጃ ተፈጻሚ ይሆናል፡፡  

4. ዓላማ 

የግብርና ቢዝነስ ኩባኒያ የሚከተሉት ዓላማዎች ይኖሩታል፡- 

1/ የአነስተኛ ይዞታ አምራቾችን የአደራጃጀት ሥርዓት በመገንባት ወደ መካከለኛ አልሚነት 

በመሻገር ኑሮአቸውን እንዲያሻሽሉ ማሰቻል፤ የግብርናውን ክፍለ ኢኮኖሚ ማዘመን እና 

ለገጠር ትራንስፎርሜሽን እውን መሆን አስተዋጽኦ ማድረግ፤   

2/ የግብርና ግብዓትና ቴክኖሎጂ አቅርቦትን በማሳለጥ እና ተደራሽ በማድረግ የአነስተኛ ይዞታ 

አምራቾችን ምርት፣ ምርታማነት እና ገቢ ማሳደግ፤    

3/ የግብርና ምርትን በከፍተኛ መጠንና ጥራት በማሰባሰብ፣ የግብይትና እሴት ጭመራ 

ተግባራትን በማዘመንና ውጤታማ በማድረግ የአነስተኛ ይዞታ አምራቾችን ኑሮ ማሻሻልና 

ለኢኮኖሚው አድገት አስተዋጽኦ እንዲያበረክቱ ማሰቻል፤ 

4/ ለአነስተኛ ይዞታ አምራቾች የፋይናንስ እና የኢንሹራንስ ተደራሽነትን በማመቻቸት 

ከአግልግሎቱ ተጠቀሚ ማድረግ፤  

5/ የግብርና ግብይት እና የገጠር መሰረተ-ልማቶችን ማስፋፋት እና የገጠርና የከተማ እንዲሁም 

የግብርናና የኢንዱስትሪ ትስስር ማጠናከር፤ 

6/ የአነስተኛ ይዞታ አምራቾችን አቅም በሁሉም ደረጃ በማጎልበት የእውቀት፣ የክህሎት እና 

የመደራደር አቅማቸውን ማሳደግ፡፡  

5. የግብርና ቢዝነስ ኩባኒያ መሰረታዊ መርሆዎች 

የግብርና ቢዝነስ  ኩባኒያ መርሆች የሚከተሉት ይሆናሉ፡- 

1/ እኩልነት፤  

2/ ፍትሃዊነት፤ 

3/ ዘላቂነት፤ 

4/ ቅልጥፍና፤ ወጪ ቆጣቢነት፤ 

5/ መተባበር፤  

6/ አካታችነት፤ 

7/ ግልጽነትና፤ ተጠያቂነት፡፡ 

  

ክፍል ሁለት  

የግብርና ቢዝነስ ኩባንያ ምስረታ፣ ምዝገባ እና የስራ መስኮች  

6. የግብርና ቢዝነስ ኩባኒያ አመሰራረት 

1/ የግብርና ቢዝነስ ኩባኒያ የሚመሰረተው፡-  

ሀ) በግብርና የስራ መስክ በተሰማሩ አነስተኛ ይዞታ አምራች ግለሰቦች ወይም ድርጅቶች 

ወይም የእነዚህ አካላት ጥምረት፤  

ለ) በክላስተር በግብርና የስራ መስክ የተሰማራ ድርጅት ራሱን ወደ ግብርና ቢዝነስ ኩባኒያ  

ሲለውጥ፡፡ 

2/ የኩባኒያው መስራች አባላት ብዛት፡- 

ሀ) በአዝርዕት ሰብሎች ከሆነ ቢያንስ ሶስት መቶ፤ ወይም   

ለ) በአትክልትና ፍራፍሬ ሰብሎች ወይም በእንሰሳት እርባታ ከሆነ ቢያንስ አንድ መቶ 

ሃምሳ  

   መሆን አለባቸው፡፡ 

3/ በዚህ አንቀጽ ንዑስ አንቀጽ (2) ከተመለከተው ያነሰ ቁጥር ያለው የግብርና ቢዝነስ ኩባኒያ 

መስራቾች የአካባቢ ነባራዊ ሁኔታዎችና የኢኮኖሚ አዋጭነትን መሠረት በማድረግ ይህን 

አዋጅ ተከትሎ በሚወጣ መመሪያ ሊወሰን ይችላል፡፡ 

4/ ማንኛውም የግብርና ቢዝነስ ኩባኒያ የሚመሰረተው ከታወጀው የድርሻ መጠን ሃያ አምስት 

ከመቶ ሲከፈል  ነው፡፡ 

5/ በጥሬ ገንዘብ የተሸጡ ድርሻዎች  ጠቅላላ ዋጋ ኩባኒያው ከመመዝገቡ በፊት በመመስረት 

ላይ ባለው ኩባኒያ ስም በተከፈተ ዝግ ሂሳብ  መቀመጥ አለበት፡፡  

6/ በዚህ አንቀጽ ንኡስ አንቀጽ (5) እንደተጠበቀ ሆኖ ከአባልነት መመዘገቢያ የሚሰበሰበው 

ገንዘብ በአደራጅ ኮሚቴ ስም በተከፈተ የባንክ ሂሳብ ገቢ ሆኖ እንደአስፈለጊነቱ 

ለአስተዳደራዊ ወጪዎች እንዲውል ይደረጋል፡፡   

7/ የድርሻ ክፍያ የተፈጸመው በዓይነት ከሆነ ንብረቱ እንደነገሩ ሁኔታ በመመስረት ላይ ባለው 

ኩባኒያ ስም መመዝገቡንና የባለቤትነት ማስረጃ በኩባኒያው ስም መዘጋጀቱን ማረጋገጥ እና 

አደራጅ ኮሚቴው በሚወስነው ቦታ መቀመጥ  አለበት። 

8/ በክላስተር የግብርና ስራ መስክ የተሰማራ ድርጅት የግብርና ቢዝነስ ኩባኒያ አባል 

በሚሆንበት ጊዜ በኩባኒያው ውስጥ እንደ አንድ አባል ሆኖ ይቆጠራል፡፡  

7. የድርሻ ዋጋ እና የካፒታል መጠን   

1/ በግብርና ቢዝነስ ኩባኒያ ውስጥ የሁሉም ድርሻ  ዋጋ እኩል መሆን አለበት፡፡ 

2/ የኩባኒያው የአንድ ድርሻ  ዋጋ ከአንድ ሺህ ብር በታች መሆን የለበትም፡፡  

3/ የኩባኒያው ዝቅተኛው የተከፈለ ዋና ካፒታል ከአንድ ሚሊዮን አምስት መቶ ሺህ ብር ያነሰ 

መሆን የለበትም፡፡  

4/ ጠቅላላ ጉባኤው የድርሻ ዋጋ ለውጥ እንዲደረግ ሲወስን የድርሻ ዋጋ በየጊዜው ሊጨምር 

ይችላል።  

5/ ኩባኒያው የሚደራጅበት የግብርና ስራ ዘርፍ በዋናነት የአዝርዕት ሰብሎች ከሆነ አንድ አባል 

ሊገዛ የሚችለው ዝቅተኛው ድርሻ  አምስት ሲሆን በአትክልትና ፍራፍሬ ሰብሎች ወይም 

በእንሰሳት እርባታ ከሆነ ዝቅተኛው ድርሻ  አስር መሆን ይኖርበታል፡፡  

6/ ማንኛውም አባል ኩባኒያው ሲመሠረት ዝቅተኛውን የድርሻ መጠን ሙሉ በሙሉ መክፈል 

እና በተጨማሪ ሊገዛ ቃል ከገባው ድርሻ  ውስጥ ቢያንስ አንድ አራተኛውን ከፍሎ ቀሪውን 

ከተመሠረተበት ጊዜ ጀምሮ ባሉት ሁለት ዓመታት ውስጥ ክፍሎ መጨረስ አለበት።   

7/ ማንኛውም የኩባኒያው አባል በጠቅላላ ጉባኤ እንዲሸጥ ከተወሰነው የድርሻ መጠን አስራ 

አምስት በመቶ በላይ ድርሻ መግዛት አይችልም፡፡ 

8/ በዓይነት የተከፈለ ድርሻ  የአገማመት ዘዴ በሚኒስቴሩ በሚወጣ መመሪያ ይወሰናል፡፡  

8. የአባልነት መስፈርት 

የግብርና ቢዝነስ ኩባኒያ አባል ለመሆን የሚከተሉት መስፈርቶች መሟላት አለባቸው፡- 

1/ ዕድሜው አስራ ስምንት ዓመት የሞላው፤  

2/ በህግ ችሎታ የሌለው ሰው ከሆነ፤ በህጋዊ ሞግዚት መወከል፤ 

3/ የአነስተኛ ይዞታ  አምራች መሆን፤   

4/ የኩባኒያውን ዝቅተኛ ድርሻ መጠን መግዛት የሚችል፤ 

5/ ሚኒስትሩ ወይም አግባብ ያለው ባለስልጣን በሚወስነው መሰረት የመመዝገቢያ ክፍያ 

መክፈል የሚችል፤ 

6/ የኩባኒያውን ዓላማ የተቀበለና ተያያዥ ግዴታዎችን ለመወጣት ፈቃደኛ የሆነ፤ እና  

7/ ይህንን አዋጅ እና አዋጁን ለማስፈጸም በሚወጡ ደንቦች እና መመሪያዎች የተወሰኑ 

ተጨማሪ መስፈርቶችን የሚያሟላ፡፡ 

9. አደራጅ ኮሚቴ ስለማቋቋም 

1/ የግብርና ቢዝነስ ኩባኒያ አደራጅ ኮሚቴ በሚኒስቴሩ ወይም አግባብ ባለው ባለስልጣን 

እውቅና ይቋቋማል  

2/ ኮሚቴው ከ5 ያላነሰ ከ13 ያልበለጠ አባላት ይኖሩታል፡፡ 

3/ የኮሚቴው አባላት ከአነስተኛ ይዞታ አምራቾች ወይም ከሚቋቋመው ኩባኒያ ዓላማ ጋር 

ተያያዥነት ካላቸው የግሉ ዘርፍ ወይም በጥምር ሊሆን ይችላል፡፡ 

4/ የኮሚቴው አባል የአነስተኛ ይዞታ አምራች ከሆነ በሚደራጀው ኩባኒያ ውስጥ አባል ሊሆን 

ይችላል፡፡ 

5/ በፍርድ ከመብቱ የታገደ ሰው ወይም ከዚህ በፊት በተመመሳሳይ ስራ ወይም ኃላፊነት ላይ 

ጥፋት ፈጽሞ የነበረ ሰው የአደራጅ ኮሚቴ አባል መሆን አይችልም፡፡  

6/  የመንግስት ወይም መንግስታዊ ያልሆኑ ተቋማት በግብርና ቢዝነስ ኩባኒያ መደራጀት 

ስለሚኖረው ጠቀሜታ ግንዘቤ የማስጨበጥ ስራ ሊሰሩ ይችላሉ፡፡ 

7/ ለአደራጅ ኮሚቴው የጥናት፣ የሙያ ድጋፍ ወይም መሰል አገልግሎት ያቀረበ ባለሙያ፣ 

ቡድን ወይም ተቋም እንደ አደራጅ አይቆጠርም፡፡  

10. የአደራጅ ኮሚቴ ተግባራት   

አደራጅ ኮሚቴ ከዚህ በታች የተዘረዘሩትን ተግባራት ያከናውናል፡- 

1/ አነስተኛ ይዞታ አምራቾች በግብርና ቢዝነስ ኩባኒያ እንዲደራጁ የማስተባበር፣ የማሳመን፤ 

መግለጫ አዘጋጅቶ በኩባኒያው አባል እንዲሆኑ የመጋበዝ እና የኩባኒያ ምስረታን ዓላማ 

አድርጎ መስራት፤  

2/ የኩባኒያው አባል ለመሆን የተመዘገቡት አባላት የገዙትን ድርሻ  መክፈላቸውን እና 

በኩባኒያው ስም ገንዘቡ ገቢ መሆኑን ማረጋገጥ፤ 

3/ በዓይነት የተከፈሉ ድርሻ በገንዘብ የተተመኑ መሆኑን ማረጋገጥ፤ 

4/ የኩባኒያው አመሠራረት ሂደት ህጋዊ አሠራርን የተከተለ መሆኑን ማረጋገጥ፡፡ 

11. ለአደራጅ ኮሚቴ ስለሚፈጸም ክፍያ እና ወጪዎች    

1/ አደራጅ ኮሚቴ በኩባኒያው ምስረታ ሂደት ያወጣቸው ወጪዎች ለምስረታው አስፈላጊ 

መሆናቸው በኦዲተር ተረጋግጦ በጠቅላላ ጉባኤ መጽደቀ አለበት፤ ወጪው ለዚሁ ዓላማ 

ከተሰበሰበው ገንዘብ በላይ ከሆነ ከኩባኒያው እንዲሸፈን ይደረጋል፡፡ 

2/ ኩባኒያው በማንኛውም ምክንያት ሳይቋቋም ከቀረ የኩባኒያውን ድርሻ የገዙ ሰዎች አደራጅ 

ኮሚቴው ላወጣቸው ወጪዎች ኃላፊነት የለባቸውም፡፡ 

3/ ለአደራጅ ኮሚቴ የሚፈጸም ክፍያን በተመለከተ ሚኒስቴሩ በሚያወጣው መመሪያ መሰረት 

የሚወሰን ይሆናል፡፡ 

12. ስለ መመስረቻ ጽሁፍ  

1/ ማንኛውም የግብርና ቢዝነስ ኩባኒያ የሚቋቋመው በመመስረቻ ጽሁፍ ሆኖ የመመስረቻ 

ጽሑፍ ሞዴል በሚኒስቴሩ ሊዘጋጅ ይችላል፡፡ 

2/ የመመስረቻ ጽሁፉ ከዚህ ቀጥሎ የተዘረዘሩትን መያዝ ይኖርበታል፡- 

 ሀ) የኩባኒያው አባላት ስም፣ ዜግነት፣ አድራሻ፣ የአባልነት መስፈርት ስለማሟላታቸው 

የሚገልፅ ጽሑፍ፤  

 ለ) የኩባኒያው ስያሜ፣ የተመሰረተበት ዘመን፣ ዋና መሥሪያ ቤት የሚገኝበት ቦታ፣ 

እንዲሁም ቅርንጫፍቹ፤  

ሐ) የኩባኒያው ዓላማ፤ 

መ) የኩባኒያው ካፒታል እና የተከፈለ መጠን የሚያሳይ ማረጋገጫ፤  

ሠ) እያንዳንዱ የኩባኒያው አባል የያዘው የድርሻ ብዛት እና የከፈለው የገንዘብ መጠን፤ 

ረ) በዓይነት የተከፈለ ድርሻ ከሆነ ግምቱን፤ 

ሰ) በኩባኒያው ውሳኔ አሰጣጥ ውስጥ የእያንዳንዱ አባል ድምጽ የሚወሰነው በኩባኒያው 

ባስመዘገበው የማምረቻ መሬት ስፋት እና በሚያቀርበው የምርት መጠን መሆኑን 

የሚገልፅ ጽሑፍ፤  

ሸ) የአባልነት መስፈርቶች እና ከአባልነት መሰናበቻ ምክኒያቶች ዝርዝር፤  

ቀ) የኩባኒያው ድርሻዎች ስለሚተላለፉበት የአሠራር ሁኔታ፤ 

በ) የትርፍ ክፍፍል ሥርዓት፤ 

ተ) የሥራ አመራር ቦርድ አባላት ብዛት፣ ተግባር እና ኃላፊነት፣ የስራ ዘመን እና 

ከኃላፊነት ስለሚነሱበት ሁኔታ፤ 

ቸ) የኩባኒያው የቁጥጥር ኮሚቴ አባላት ብዛት፣ ተግባርና ኃላፊነት እና የስራ ዘመን፤  

ኀ) የኩባኒያው ሥራ አስኪያጅ ዋና ዋና ተግባራትና ኃላፊነቶች፣ የተጠያቂነት ወሰን፣ 

የሚሾምበትና የሚሻርበት ሁኔታ፤  

ነ) የኩባኒያው የሥራ አፈፃፀም እና የኦዲት ሪፖርት ለጠቅላላ ጉባኤ የሚቀርብበት ጊዜና 

መንገድ፤ 

ኘ) በኩባኒያው ሥራ አመራርና በአባላት ወይም በአባላት መካከል ያለውን ግንኙነት 

የሚመለከቱ ጉዳዮች፤ 

አ) ሌሎች የዚህን አዋጅ ድንጋጌዎች ባከበረ መልኩ የኩባኒያው አባላት የደረሱባቸው 

ስምምቶች፡፡  

13. ምዝገባ 

1/ ማንኛውም የግብርና ቢዝነስ ኩባኒያ በዚህ አዋጅ መሰረት ሚኒስቴሩ ወይም አግባብ ያለው 

ባለስልጣን ፊት ቀርቦ መመዝገብ አለበት፡፡ 

2/ በዚህ አንቀፅ ንዑስ አንቀፅ 1 በተደነገገው መሰረት ለመመዝገብ የሚቀርብ የግብርና ቢዝነስ 

ኩባኒያ የምዝገባ ማመልከቻ ሲያቀርብ የሚከተሉትን መረጃዎች በማያያዝ ማቅረብ አለበት፡- 

ሀ) የመሥራቾች ስብሰባ ቃለ-ጉባኤ፤ 

ለ) የመመስረቻ ፅሁፍ ሦስት ቅጂዎች፤ 

ሐ) የሥራ አመራር ቦርድ አባላት ስም፣ አድራሻ እና ፊርማ፤ 

መ) ከሶስት እስከ አምስት ዓመት የሚደርስ ዝርዝር የንግድ ስራ እቅድ፤  

ሠ) የመነሻ ካፒታሉን መጠንና ተሰብስቦ በባንክ ሂሳብ ገቢ መደረጉን የሚያረጋግጥ ሰነድ፤ 

ረ) እውቅና ባለው ኦዲተር የተዘጋጀ የኦዲት ሪፖርት፤ 

ሰ) ኩባኒያው ሥራውን የሚያካሂድበት ቦታ መግለጫ እና 

ሸ) ይህን አዋጅ ለማስፈጸም በሚወጣ መመሪያ የሚወሰኑ ሌሎች ተጨማሪ መረጃዎች፡፡ 

3/ ሚኒስቴሩ ወይም አግባብ ያለው ባለስልጣን በዚህ አንቀጽ ንዑስ አንቀጽ (2) የተዘረዘሩ 

መስፈርቶች መሟላታቸውን በማረጋገጥ የምዝገባ ሰርተፍኬት ይሰጣል፡፡ 

4/ አደራጅ ኮሚቴው ኩባኒያውን ማደራጀት ከጀመረበት ጊዜ አንስቶ በአራት ወራት ውስጥ 

የማደራጀት ሂደቱን አጠናቆ  ለሚኒስትሩ ወይም አግባብ ላለው ባለስልጣን  ለምዝገባ 

ማቅረብ አለበት፡፡  

5/ በዚህ አንቀጽ ንዑስ አንቀጽ (4) በተቀመጠው የጊዜ ገደብ ውስጥ በመደራጀት ላይ 

የሚገኘውን ኩባኒያ ማስመዝገብ ካልተቻለ ፈራሚዎች ገንዘባቸው ከነወለዱ ወይም በአይነት 

የተደረገ መዋጮ እንዲመለስላቸው በሰላሳ የስራ ቀናት ውስጥ  መጠየቅ ይችላሉ፡፡  

6/ በዚህ አንቀጽ በተደነገገው መሠረት ምዝገባ ያከናወነ ማንኛውም የግብርና ቢዝነስ ኩባኒያ 

ተጨማሪ ምዝገባ ማድረግ ሳያስፈልገው ከተሰማራበት የግብርና እሴት ሰንሰለት ጋር 

የተገናኙ ሌሎች ስራዎች ሊሰራ ይችላል፡፡  

7/ ኩባኒያው ምዝገባውን በየሁለት ዓመቱ ማሳደስ ይኖርበታል፡፡ 

 

14. የኩባኒያው ስያሜ፣ የሕግ ሰውነትና የኃላፊነት ወሰን 

1/ ማንኛውም የግብርና ቢዝነስ ኩባኒያ መጠሪያ ስም እና መለያ ምልክት ይኖረዋል፡፡  

2/ የኩባኒያው ስም እና መለያ  ምልክት ሕግን የማይጥስና የሕዝብን ሞራል የማይቃረን መሆን 

አለበት፡፡ 

3/ ኩባኒያው ከተመዘገበበት ቀን ጀምሮ የሕግ ሰውነት ይኖረዋል፡፡   

4/ የአባላቱ ኃላፊነት በኩባኒያው ውስጥ ባላቸው የድርሻ መጠን ብቻ የተወሰነ ነው፡፡ 

5/ የኩባኒያው ኃላፊነት በኩባኒያው ሀብት ላይ ብቻ የተወሰነ ነው፡፡ 

6/ ከማንኛውም ኩባኒያ ስም መጨረሻ “ኃላፊነቱ የተወሰነ የግብርና ቢዝነስ ኩባኒያ“  የሚል 

ሐረግ መጨመር ይኖርበታል፡፡  

15. የግብርና ቢዝነስ ኩባኒያ የስራ መስኮች  

የግብርና ቢዝነስ ኩባኒያዎች ከዚህ በታች በተለመከቱት ዋና ዋና ተግባራት ሊሰማሩ ይችላሉ፡- 

1/ ምርጥ ዘር፣ ማዳበሪያ፣ የእርሻ መሳሪያዎች፣ አግሮኬሚካል፣ የእንስሳት  እና ሌሎች የግብርና 

ግብዓቶችን እና መገልገለያ መሳሪዎችን ማቅረብ፣ 

2/ የግብርና ምርትና ግብዓቶችን ማምረት፣ ግዥ መፈጸም፣ ማሰባሰብ፣ በደረጃ መለየት፣ 

ማስተዳደር፣ ገበያ ማፈላለግና ትስስር መፍጠር፣ ምርትና ግብዓቶችን ለሀገር ውስጥና ለዓለም 

አቀፍ ገበያ ማቅረብ፣  

3/ ምርት ማቀነባበር፣ ማከማቸት፣ ሳይበላሽ ማቆየት፣ ማሸግ፣ የምርት ማሸጊያዎችን ማዘጋጀት፣

የገጠር የግብርና ምርት ማቀነባበሪያ ኢንዱስትሪዎችን ማቋቋም እና ሌሎች የእሴት 

መጨመር ሥራዎችን ማካሄድ፤ 

4/ ለሰብል፣ ለእንሰሳት እና ለተፈጥሮ ሀብት ልማትና አጠቃቀም እንዲሁም ለመሬት ዝግጅት 

የሚውሉ የመስኖ፣ የድህረ ምርት፣ የምግብ ማቀነባበሪያዎችና የደን ውጤት ማምረቻ 

ቴክኖሎጂዎች ከውጭ ማስገባትና ወደ ውጭ መላክ፤ 

5/ ከኩባንያው የሥራ መስክ ጋር ተያያዥነት ያላቸውን የሥልጠና፣ የትምህርት፣ የጥገና፣ 

የግብርና ኤክስቴንሽን፣ የሙያ ምክርና የእንስሳት ጤና አጠባበቅ አገልግሎቶችን መስጠት፤ 

የመለዋወጫ ዕቃዎች ማቅረብ፤ ለግብርናና ለገጠር ልማት የሚውሉ ተስማሚ 

ቴክኖሎጂዎችን ማምረትና ማቅረብ፤ እንዲሁም ከነዚሁ ሥራዎች ጋር የተያያዙ የጥናትና 

የልማት ሥራዎችን መሥራት።  

6/ መጋዘን፣ ምርት ማሸጊያና ማቀነባበሪያ ፋሲሊቲዎች፣ የትራንስፖርትና ሎጂስቲክስ 

አገልግሎቶችን እንዲሁም ሌሎች የግብርና ሎጂስቲክስ እና መሰረተ-ልማት አገልግሎት 

ማቅረብ፤ 

7/ የግብርና ቢዝነስ ስራ ለማሳለጥ የሚያስፈልግ አማራጭ የአነስተኛ ታዳሽ ኃይልን 

ማመንጨት፣ ማጎልበት፣ ማስተላለፍ ወይም ማሰራጨት፤   

8/ ለመስኖ፣ ለቤት ውስጥ አገልግሎትና ሌሎች የግብርና ቢዝነስ ስራዎችን ለመስራት 

የሚያስፈልግ  የውሃ ሀብት መለየት፣ ማጎልበት፣ መሰረተ ልማት መዘርጋት፣ለአገልግሎት 

ማቅረብ እና ማስተዳደር፤ 

9/ በአካባቢና ተፈጥሮ ሀብት ጥበቃና አጠቃቀም በማሳደግ ላይ ንቁ ተሳትፎ ማድረግ፤ 

10/ የአባላትን የቁጠባ ባህል ለማጎልባት የሚረዳ ግንዛቤ መስጠት፣ የፋይናንስ አቅርቦትና 

ተደራሽነት ማስፋት፣ የብድር አገልግሎት ማቅረብ እና የኢንሹራንስ ሽፋን እንዲያድግ 

ማመቻቸት፤  

11/ በተናጥል ወይም ከአገር ውስጥ ወይም ከወጪ ባለሃብቶች ጋር በጋራ በተለያዩ ከግብርና 

ጋር ተያያዥነት ባላቸው ኢንቨስትመንቶች መሳተፍ፤  

12/ የግብርና መሬት በኢንቨስትመንት፣ በኪራይ ወይም በሊዝ በመወሰድ የማምረት ተግባር 

ላይ መሳተፍ፤  

13/ አባላት በተለያዩ ምክንያቶች መሬታቸውን ማልማት ሳይችሉ ሲቀሩ ፈቃደኝነታቸው ላይ 

ተመስርቶ መሬቱን በውል ተረክቦ ማልማት ወይም ማስተዳደር፣   

14/ ተመሳሳይ ዓላማ ካላቸው አገር አቀፍና ዓለም አቀፍ ተቋማት ጋር ግንኙኝነትና ትብብር 

መመስረት፡፡  

 

ክፍል ሶስት  

የግብርና ቢዝነስ ኩባኒያዎች ሥራ አመራርና አስተዳዳር 

16. ጠቅላላ ጉባዔ  

1/ የግብርና ቢዝነስ ኩባኒያ ጠቅላላ ጉባዔ እያንዳንዱ አባል የሚገኝበት የመጨረሻ ውሳኔ 

የሚሰጥ የኩባኒያው ከፍተኛው አካል ነው፡፡ 

2/ ጠቅላላ ጉባዔ የሚከተሉት ተግባርና ኃላፊነቶች ይኖሩታል፡- 

ሀ) የኩባኒያውን የሥራና የሀብት አጠቃቀም ዕቅድና ክንውን መገምገም እና ማጽደቅ፤ 

ለ) የስራ አመራር ቦርድ ሰብሳቢ፣ ምክትል ሰብሳቢ፣ ጸሀፊ እና ሌሎች አባላትን መሾም እና 

መሻር፤  

ሐ) ኦዲተሮችን መሰየም እና እንደአስፈለጊነቱ ማሰናበት፤  

መ) የስራ አመራር ቦርድ እና የኦዲተሮችን ሪፖርቶች መገምገም እና ማጽደቅ፤ 

ሠ) ለአባላት የሚሸጠውን የድርሻ ብዛት እና የአንድ ድርሻ ዋጋ መወሰን፤ 

ረ) የተጣራ ትርፍ ክፍፍልን መወሰን፤ 

ሰ) የኩባኒያውን የመመስረቻ ጽሑፍና መተዳደሪያ ደንብ ማጽደቅ እና አስፈላጊ ሲሆን 

ማሻሻል፤ 

ሸ) ከሀገር አቀፍ እና ዓለም አቀፍ ተቋማት ጋር ዓላማውን ከግብ ለማድረስ የሚያስችሉ 

ጥምረት ወይም ግንኙኝነትና ትብብር ለመመስረት ውሳኔ መስጠት፤ 

ቀ) በስራ አመራር ቦርድ የቀረበለትን የብድር ውል መርምሮ ማጽደቅ፤ 

በ) የኩባኒያውን መከፈል፣ መዋሃድ ወይም መክሰም በተመለከተ የመጨረሻ ውሳኔ መስጠት፤ 

ተ) የሥራ አመራር ቦርድ አባላትን የሥራ ድርሻ መወሰን፤ 

ቸ) በኩባኒያው ዕቅድ መሠረት የቀረበለትን በጀት መርምሮ ማጽደቅ ፡ 

17. ስለ ጠቅላላ ጉባኤው ስብሰባ 

1/ ጠቅላላ ጉባኤው መደበኛ እና አስቸኳይ ስብሰባዎች ይኖሩታል፡፡ 

2/ የጠቅላላ ጉባኤ መደበኛ ስብሰባ በዓመት አንድ ጊዜ የሚካሄድ ሲሆን አጀንዳው በሥራ 

አመራር ቦርድ ይለያል፡፡ 

3/ የጠቅላላ ጉባዔ አስቸኳይ ስብሰባ በሚከተሉት ምክንያቶች ሊጠራ ይችላል፡-  

ሀ) ከጠቅላላ ጉባኤው አባላት መካካል አንድ ሶስተኛው ስብሰባ እንዲጠራ በጽሁፍ ሲጠይቁ፤ 

       ለ) የስራ አመራር ቦርድ አስቸኳይ ውሳኔ የሚያስፈልጋቸው ጉዳዮች አሉ ብሎ ሲያምን፡፡ 

4/ በዚህ አንቀጽ ንዑስ አንቀጽ (3) (ሀ) በተደነገገው መሠረት አስቸኳይ የጠቅላላ ጉባኤ ስብሰባ 

እንዲጠራ ተጠይቆ የሥራ አመራር ቦርዱ ጥሪ ካላደረገ በሚኒስቴሩ ወይም አግባብ ባለው 

ባለስልጣን በኩል ጥሪ ይደርጋል፡፡ በዚህ ጊዜ ስብሰባው በሥራ አመራር ቦርዱ እንደተጠራ 

አስቸኳይ የጠቅላላ ጉባኤ ስብሰባ ይቆጠራል፡፡ 

5/ የጠቅላላ ጉባኤ ስብሰባ የሚካሄደው:- 

ሀ) መደበኛ የጠቅላላ ጉባኤ ስብሰባ ከሆነ ከጠቅላላ አባላቱ ወይም ህጋዊ ተወካዮቻቸው 

ውስጥ ከግማሽ በላይ ሲገኙ፤ 

ለ) አስቸኳይ የጠቅላላ ጉባኤ ከሆነ ከጠቅላላ አባላቱ ወይም ህጋዊ ተወካዮቻቸው ውስጥ 

ከሁለት ሶስተኛ በላይ ሲገኙ ነው፡፡ 

6/ ጠቅላላ ጉባኤ ለማካሄድ ለአባላቱ ሁለት ጊዜ ጥሪ ተደርጎ ምልዓተ-ጉባኤ ካልተሟላ ጉባኤው 

በሶስተኛ ጊዜ ጥሪ በተገኙት አባላት ይካሄዳል፡፡  

7/ ማንኛውም የጠቅላላ ጉባኤ ስብሰባ ሊካሄድ ከታሰበበት ቀን ቢያንስ ከሰባት ተከታታይ 

ቀናት በፊት የስብስባውን ሰዓትና ቦታ በመግለጽ ለሁሉም አባላት በሚደርስ ሁኔታ ጥሪ 

ሊተላለፍ ይገባል፡፡ 

18. ስለ ድምጽ አሰጣጥ  

1/ በአንቀጽ 46 የኩባኒያ ውህደትና መከፈል እና በአንቀጽ 47 የኩባኒያ መፍረስ 

የተቀመጡትን ድንጋጌዎች እንደተጠበቁ ሆነው ማንኛውም የካምፓኒው ውሳኔ የሚፀድቀው 

በአብላጫ ድምፅ ነው፡፡  

2/ አንድ አባል በኩባኒያው ውስጥ ቢያንስ አንድ ድምጽ ይኖረዋል፡፡ 

3/ በዚህ አንቀጽ ንኡስ አንቀጽ (2) የተጠቀሰው እንደተጠበቀ ሆኖ አንድ አባል ከአንድ በላይ 

ድምጽ ሊኖረው ይችላል፡፡ የድምጹ ቁጥርም የሚወሰነው ለኩባኒያው ባስመዘገበው የመሬት 

ይዞታ ስፋት እና  በሚያቀርበው የምርት መጠን መሰረት ይሆናል፡፡  

4/ በዚህ አንቀጽ ንዑስ አንቀጽ (3) መሰረት በአባሉ የመሬት ይዞታ ስፋት እና በሚያቀርበው 

የምርት መጠን መሰረት የሚደረገውን የድምጽ ድልድል በተመለከተ ሚኒስቴሩ 

በሚያወጣው መመሪያ ይወሰናል፡፡ 

5/ ማንኛውም የኩባኒያው አባል በስብሰባ ላይ ተገኝቶ ራሱ ድምፅ መስጠት አለበት፤ ሆኖም 

የኩባኒያው አባላት ቁጥር ከስድስት መቶ በላይ ከሆነ ድምጽ በውክልና ሊሰጥ ይችላል፡፡ 

ስለውክልና አሰጣጥ ሁኔታ ሚኒስቴሩ በሚያወጣው መመሪያ ይወሰናል፡፡ 

6/ አምራች ድርጅት አባል ሲሆን ድምጽ የሚሰጠው በተወካዩ አማካኝነት ነው፡፡ 

19. የስራ አመራር ቦርድ አመሰራረት  

1/ የስራ አመራር ቦርድ አባላት ከኩባኒያው አባላት በጠቅላላ ጉባኤው ስብሰባ በአብላጫ 

ድምጽ  ይመረጣሉ፡፡ 

2/ የስራ አመራር ቦርድ አባላት ቢያንስ አምስት ቢበዛ ዘጠኝ መሆን አለባቸው፡፡፤ 

3/ ከኩባኒያው የሴት አባላት ቢያንስ ሁለት ሴቶች  በስራ አመራር ቦርድ ውስጥ መካተት 

አለባቸው፡፡ 

4/ የስራ አመራር ቦርድ በጠቅላላ ጉባኤ የሚመረጥ ሰብሳቢ፣ ምክትል ሰብሳቢ እና ፀሃፊ 

ይኖሩታል፡፡ 

20.  የሥራ-አመራር ቦርድ አባልነት መስፈርቶች  

1/ የሥራ-አመራር ቦርድ አባል ለመሆን የሚችለው ቀጥሎ የተመለከቱትን መስፈርቶች 

የሚያሟላ አባል ነው፡-  

     ሀ) መልካም ሥነ-ምግባር ያለው፤  

    ለ) ከዚህ በፊት በአደራጅነት፣ በሥራ-አመራር ቦርድ አባልነት፣ ሥራ አስኪያጅነት፣ 

ተቆጣጣሪነት፣ኦዲተርነት ወይም በሌሎች የአመራር ኃላፊነቶች ላይ ተመድቦ ሲሰራ 

ከኃላፊነቱ ጋር በተያያዘ ወይም በማንኛውም ሌላ ሁኔታ በወንጀል ድርጊት ጥፋተኝነቱ 

ያልተረጋገጠ ፤ እና  

   ሐ) በኩባኒያው መመስረቻ ጽሑፍ ወይም በሌላ ሕግ ለቦርድ አባልነት ብቁ የማያደርጉ 

       ተብለው የተዘረዘሩ ምክኒያቶች፡፡  

2/ ማንኛውም ሰው በሥራ-አመራር ቦርድ አባልነት በሚመራበት ጊዜ ሥልጣኑን 

ከኩባኒያው ጥቅም ጋር በሚጋጭ አኳኋን በመገልገል በቀጥታም ሆነ በተዘዋዋሪ መንገድ 

ያልተገባ ጥቅም ማግኘቱ የተረጋገጠ እንደሆነ ከሥራ-አመራር ቦርድ አባልነት ሊነሳ 

ይችላል፡፡  

3/ በዚህ አንቀፅ ንዑስ አንቀፅ 1 (ሐ) ላይ የተመለከተው እንደተጠበቀ ሆኖ በዚህ አንቀፅ 

ንዑስ አንቀፅ 2 ላይ የተመለከተውን ጥፋት የፈጸመ ሰው ጥፋቱ ከተረጋገጠበት ጊዜ 

አንስቶ ለሁለት ዓመት በማንኛውም ሁኔታ የኩባኒያው ሥራ-አመራር ቦርድ አባል 

መሆን አይችልም፡፡ 

21. የስራ አመራር ቦርድ ተግባርና ኃላፊነት  

1/ የስራ አመራር ቦርድ ተግባርና ኃላፊነት በኩባኒያው የመመስረቻ ጽሑፍ ይወሰናል፡፡ 

2/ በዚህ አንቀጽ ንዑስ አንቀጽ 1 የተደነገገው እንደተጠበቀ ሆኖ የስራ አመራር ቦርድ 

ተግባርና ኃላፊነት ቢያንስ የሚከተሉትን ማካተት ይኖርበታል፡- 

ሀ) በጠቅላላ ጉባኤ የጸደቁትን እቅዶችና ውሳኔዎች ያስፈጽማል፤ 

 ለ) ዓመታዊ የሥራ ዕቅድና በጀት እንዲጸድቅ ለጠቅላላ ጉባኤ ያቀርባል፤ 

ሐ) አዳዲሰ አባላትን ይቀበላል፤ 

መ) የጠቅላላ ጉባኤ ስብሰባ ይጠራል፤ 

ሠ) የኩባኒያውን የአጭር፣ የመካከለኛ እና የረጅም ጊዜ ስትራቴጂ ዕቅድ እንዲዘጋጅ 

ያደርጋል፤ ለጠቅላላ ጉባኤ አቅርቦ ያጸድቃል፤ 

ረ) በመመስረቻ ጽሑፍ መሰረት ለአባላት የሚሰጥ የብድር መጠን ይወስናል፤ እንዲሰጥ 

ያደርጋል፤ መመለሱን ይከታተላል፤ 

ሰ) የኩባኒያው የፋይናንስ አቅርቦት ዘላቂነትን የሚያረጋግጡ ስራዎችን ይሰራል፤ 

ሸ) የካፓኒውን ህልውና ሊጎዱ የሚችሉ ስጋቶች እንዲለዩ ያደርጋል፣ ይገመገማል፣ አደጋ 

የመቀነስ ስትራቴጂ ተግባራዊ ያደርጋል፤ 



 

14 

 

ቀ) ሌሎች በጠቅላላ ጉባኤ የሚሰጡትን ተግባራት ይፈጽማል፡፡ 

22. የሥራ-አመራር ቦርድ አባላትን ስለመተካት  

1/ የቦርድ አባላት የተጓደሉ እንደሆነ የቀሩት የቦርድ አባላት በሰላሳ የስራ ቀናት ውስጥ 

ለጠቅላላ ጉባኤ ማቅረብ አለባቸው፤ የተተኪዎቹ አባላት የሥራ ዘመን የሚያበቃው በቀሩት 

የቦርድ አባላት የሥራ ዘመን በሚያበቃበት ጊዜ ነው፤  

2/ ሁሉም የቦርድ አባላት ስራቸውን የለቀቁ ከሆነ የቁጥጥር ኮሚቴ አባላት ይህ ከሆነበት ጊዜ 

ጀምሮ በ30 (ሰላሳ) የስራ ቀናት ውስጥ ጠቅላላ ጉባኤውን መጥራት አለባቸው፤  

3/ በዚህ አንቀጽ ንዑስ አንቀጽ (2) መሠረት ጠቅላላ ጉባኤው ተሰብስቦ የቦርድ አባላትን 

እስኪመርጥ ድረስ የቁጥጥር ኮሚቴው ኩባኒያውን ያስተዳድራል፤ በዚህ ጊዜ ውስጥ 

የቁጥጥር ኮሚቴው ያከናወኗቸው ሥራዎች በውጭ ኦዲተሮች መመርመር አለባቸው፡፡ 

 

23. የስራ አመራር ቦርድ አባላት የስራ ዘመን 

1/ የአንድ የስራ አመራር ቦርድ አባል የስራ ዘመን ሦስት ዓመት ሆኖ ለሁለት ተከታታይ 

የሥራ ዘመን ሊመረጥ ይችላል፡፡ 

2/ በዚህ አንቀጽ ንዑስ አንቀጽ (1) የተደነገገው እንደተጠበቀ ሆኖ የስራ አመራር ቦርድ 

አባል ሁለት ተከታታይ የሥራ ዘመን ጨርሶ ከተሰናበተ ከአንድ ተጨማሪ የስራ ዘመን 

በኋላ ዳግም ለመጨረሻ ጊዜ ሊመረጥ ይችላል፡፡  

3/ የስራ አመራር ቦርድ አባል በጠቅላላ ጉባኤ ውሳኔ በማንኛውም ጊዜ ከኃላፊነት ሊነሳ 

ይችላል፡፡ 

24. የስራ አመራር ቦርድ ስብሰባና ምልዓተ-ጉባኤ 

1/ የስራ አመራር ቦርድ ስብሰባ ቢያንስ በየሩብ ዓመቱ ይካሄዳል፡፡ 

2/ ማንኛውም የስራ አመራር ቦርድ ስብሰባ ከግማሽ በላይ የሚሆኑ አባላት ከተገኙ 

ይከናወናል። 

3/ የስብሰባው አጀንዳ በሰብሳቢው እና በጸሃፊው ተዘጋጅቶ ቢያንስ ከስብሰባው ሰባት ቀናት 

አስቀድሞ ለስራ አመራር ቦርድ አባላት መድረስ አለበት፡፡ 

25. የስራ አመራር ቦርድ ሰብሳቢ  

የስራ አመራር ቦርድ ሰብሳቢ የሚከተሉት ዋና ዋና ተግባራትና ኃላፊነት ይኖሩታል፡- 

1/ ለስራ አመራር ቦርድ አባላት በተናጠል ወይም በቡድን የስራ ክፍፍል ይሰጣቸዋል፣  

2/ በጠቅላላ ጉባኤ እና በስራ አመራር ቦርድ የተሰጡትን ውሳኔዎች ያስፈጽማል፤  

3/ የኩባኒያው አስተዳደራዊ አደረጃጀት የፋይናንስ መግለጫዎቹን እና ቁመናውን ለመቆጣጠር 

የሚያስችል መሆኑን ያረጋግጣል፤  



 

15 

 

4/ የቦርዱን ውሳኔ መሰረት በማድረግ የኩባኒያውን የአደጋ ተጋላጭነት እና ውስጣዊ አሰራር 

ለመቆጣጠር የሚያስችል በቂ የአሰራር ሥርዓት ይዘረጋል፤ ተግባራዊ ያደርጋል፤  

5/ ኩባኒያው ዕዳውን የመክፈል አቅሙ እየቀነሰ ከሄደ ወይም ዕዳውን መክፈል ካቋረጠ እንደ 

ሁኔታው ዕዳን መልሶ የማዋቀር ወይም የማደራጀት ወይም የመክሠር ሥነ-ሥርዓት 

እንዲጀመር ያደርጋል፤ 

6/ የቦርዱን ውሳኔ መሰረት በማድረግ ኩባኒያው የዋና ገንዘቡን ሦስት አራተኛ በኪሣራ ሲያጣ 

አስቸኳይ ጠቅላላ ጉባኤ እንዲጠራ ያደርጋል፤  

7/ የጠቅላላ ጉባኤ እና የሥራ አመራር ቦርድ ስብሰባዎችን ቃለ ጉባኤ፣ የሒሳብ መዝገብ፣ 

የአባላት እና የሥራ አመራር ቦርድ መዛግብት እንዲሁም ሌሎች ሰነዶች በአግባቡ 

እንዲያዙ ያደርጋል፤ 

8/ የፋይናንስ እንቅስቃሴን ያካተተ ዓመታዊ የሥራ አፈጻጸም ሪፖርት ለጠቅላላ ጉባኤ 

ያቀርባል፤  

9/  በዚህ አዋጅ ወይም በመመስረቻ ጽሑፍ  መሠረት የጠቅላላ ጉባኤ ስብሰባ እንዲጠራ 

ለስራ አመራር ቦርድ አቅርቦ ያስወስናል፤  

10/  በጠቅላላ ጉባኤ ውሳኔ መሠረት የመጠባበቂያ ገንዘብ እንዲቋቋምና ተግባራዊ እንዲሆን 

ያደርጋል፤ 

11/  በስራ አመራር ቦርዱ የሚሰጡ ሌሎች ተግባራትን ያከናውናል፡፡  

26. የስራ አመራር ቦርድ ምክትል ሰብሳቢ 

የስራ አመራር ቦርድ ምክትል ሰብሳቢ የሚከተሉት ዋና ዋና ተግባርና ኃላፊነት ይኖሩታል፡- 

1/ የስራ አመራር ቦርድ ሰብሳቢው በማይኖርበት ጊዜ ሰብሳቢውን ወክሎ ይሰራል፣ 

2/ የስራ አመራር ቦርድ ሰብሳቢ የሚሰጠውን ተግባራት ያከናውናል፡፡  

27. የስራ አመራር ቦርድ ጸሐፊ 

የስራ አመራር ቦርድ ጸሐፊ የሚከተሉት ዋና ዋና ተግባራትና ኃላፊነት ይኖሩታል፡- 

1/ ከሥራ አመራር ቦርድ ሰብሳቢ ጋር በመሆን የቦርዱን የስብሳባ አጀንዳ ያዘጋጃል፤ 

2/ የኩባኒያው መረጃዎችና መዛግብት በአግባቡ ተደራጅተው መያዛቸውን  ያረጋግጣል፤  

3/ የኩባኒያውን ሪፖርቶችና ሌሎች አስፈላጊ መረጃዎች ለሚመለከታቸው አካላት በወቅቱ 

ያቀርባል፤  

4/ የጠቅላላ ጉባኤ እና የሥራ አመራር ቦርድ ስብሰባዎችን ያዘጋጃል፤ 

5/ በስራ አመራር ቦርዱ የሚሰጡትን ሌሎች ተግባራት ያከናውናል፡፡  

28. የቁጥጥር ኮሚቴ አመሰራረት  

የግብርና ቢዝነስ ኩባኒያ የቁጥጥር ኮሚቴ አመሰራረት እንደሚከተለው ይሆናል፡- 

1/ የኩባኒያው የቁጥጥር ኮሚቴ ከኩባኒያው አባላት መካከል በጠቅላላ ጉባኤ ይመረጣል፤ 

2/ የቁጥጥር ኮሚቴ አባላት ቁጥር ሶስት ሲሆን ተጠሪነቱ ለጠቅላላ ጉባኤ ይሆናል፤ 

3/ የቁጥጥር ኮሚቴ አባላት የሥራ ዘመን ሦስት ዓመት ሆኖ ከሁለት ተከታታይ የሥራ ዘመን 

በላይ ሊመረጡ አይችሉም፤ 

4/ የቁጥጥር ኮሚቴ አባላት በማንኛውም ጊዜ በጠቅላላ ጉባኤ ውሳኔ ሊሻሩ ይችላሉ፤ 

5/ የኩባኒያው የቁጥጥር ኮሚቴ አባል የሥራ ዘመኑን ጨርሶ ከተሰናበተ ከአንድ ዓመት በኋላ 

ዳግም ሊመረጥ ይችላል፡፡  

29.  የቁጥጥር ኮሚቴ ተግባርና ኃላፊነት 

የቁጥጥር ኮሚቴ የሚከተሉት ተግባራትና ሃላፊነት ይኖሩታል፡-  

1/ የኩባኒያውን ገንዘብና ንብረት በትክክል ሥራ ላይ መዋሉን ይቆጣጠራል፤  

2/ የኩባኒያውን ልዩ ልዩ እንቅስቃሴዎች በሕግ፣ በኩባኒያው መመስረቻ ጽሁፍና እና ውስጠ 

ደንብ መሠረት መከናወናቸውን ይከታተላል፤  

3/ በጠቅላላ ጉባኤው ተለይተው የተሠጡትን ውሳኔዎችን ያስፈጽማል፣  

4/ በጠቅላላ ጉባኤ የሚሰጡትን ሌሎች ተግባራት ያከናውናል፡፡ 

30. ስለ ሥራ አስኪያጅ  

1/ የኩባኒያው ሥራ አስኪያጅ በሥራ አመራር ቦርድ አቅራቢነት በጠቅላላ ጉባኤ ይሾማል፡፡  

2/ የሥራ አስኪያጁ ተጠሪነት ለስራ አመራር ቦርድ ነው፡፡ 

3/ የኩባኒያው ሥራ አስኪያጅ የሚከተሉት ተግባራትና ኃላፊነቶች ይኖሩታል፡- 

ሀ) ኩባኒያውን ወክሎ ይዋዋላል፤ በፍርድ ቤት ይከራከራል፤ 

ለ) የኩባኒያውን ፋይናንስ ያስተዳድራል፤ ክፍያዎች በወቅቱ መፈጸማቸውን ያረጋጋጣል፤ 

ሐ) የሒሳብ መዛግብት ለውጪ ኦዲተሮች በአስፈላጊው ጊዜ እንዲቀርቡ ያደርጋል፤   

መ) የኩባኒያውን ጠቅላላ የዕለት ተዕለት ሥራ ይመራል፤ ኩባኒያዉን በመወከል ይፈርማል፣ 

ሠ) የኩባኒያውን አቅም ለማሳደግ የሚጠቅሙ አዳዲስ የቢዝነስ ሀሳቦችንና አካሄዶችን 

ይቀርጻል፤ በስራ አመራር ቦርድ ሲጸድቁ ተግባራዊ ያደርጋል፤ 

ረ) በኩባኒያው መመስረቻ ፁሁፍ ተቃራኒ ድንጋጌ ከሌለ በስተቀር፤ ከሦስተኛ ወገኖች ጋር 

በሚደረግ ግንኙነት ኩባኒያውን ይወክላል፤ 

ሰ) በሥራ አመራር ቦርድ የሚሰጡትን ተግባራት ያከናውናል፤ የቦርዱን ውሳኔዎች 

ያስፈጽማል፤ 

ሸ) የሥራ ዕቅድ እና በጀት አዘጋጅቶ ለቦርዱ ያቀርባል፤ ሲጸድቁ ተግባራዊ ያደርጋል፤ 

ቀ) የስራ አመራር ቦርዱ ሲፈቅድ ሠራተኞችን ይቀጥራል፤ ያሰናብታል፤ 

በ) ሠራተኞች ይመራል፣ ያስተዳድራል፤ 

ተ) በኩባኒያው የመመስረቻ ጽሑፍ የተሰጡትን ሌሎች ተግባራት ያከናውናል፡፡ 

31.  የሥራ አስኪያጁ ተጠያቂነት  

1/ በመመስረቻ ጽሑፍ ውስጥ የተመላከቱ ድንጋጌዎችን በመተላለፍ በኩባኒያው ላይ 

ለሚያደርሰው ጉዳት አግባብ ባለው ሕግ ተጠያቂ ይሆናል፡፡  

2/ ኩባኒያው በሥራ አስኪያጁ ውሳኔ አሰጣጥ ምክንያት ለሚደርስበት ኪሳራ የኩባኒያውን 

ኪሳራ እንዲከፍል ይደረጋል፡፡  

3/ ኃላፊነቱን በተገቢው ጥንቃቄና ትጋት መወጣቱን አግባብ ባለው አካል ፊት ቀርቦ ባስረዳ 

ሥራ አስኪያጅ ላይ የዚህ አንቀጽ ንዑስ አንቀጽ (2) ድንጋጌ ተፈፃሚ አይሆንም፡፡ 

32. ስራ አስኪያጅን ስለማሰናበት  

1/ የኩባኒያውን ሥራ አስኪያጅ የመሻር ውሳኔ በኩባኒያው ሥራ አመራር ቦርድ አቅራቢነት 

በጠቅላላ ጉባኤ ይጸድቃል፡፡  

2/ በተሻረው ሥራ አስከያጅ ምትክ ሌላ ስራ አስኪያጅ እስኪሾም ድረስ ከኩባኒያው ተቀጣሪ 

ሠራተኞች መካከል አንዱ ወይም የሥራ አመራር ቦርድ ሰብሳቢ ተክቶ ይሠራል፡ 

3/ በተሰናበተው ሥራ አስከያጅ ምትክ ሌላ ስራ አስኪያጅ እንዲሾም የስራ-አመራር ቦርዱ 

በ30 ቀናት ውስጥ ለጠቅላላ ጉባኤ አቅርቦ ማሾም አለበት፡፡   

33. የአማካሪ ቦርድ 

1/ ግብርና ቢዝነስ ኩባኒያዎች በጠቅላላ ጉባኤ የሚወሰን የአማካሪ ቦርድ ይኖራቸዋል፡፡  

2/ በዚህ አንቀጽ ንዑስ አንቀጽ 1 የተገለጸው እንደተጠበቀ ሆኖ ለአማካሪ ቦርድ የመክፈል 

አቅም የሌላቸው፣ በምስረታ ወይም በጅምር ላይ ያሉ፣ ወይም በተደጋጋሚ ኪሳራ የገጠማቸው 

ኩባኒያዎች የአማካሪ ቦርድ እንዲኖራቸው አይገደዱም፡፡ 

3/ ኩባኒያው የአማካሪ ቦርድ እንዲኖረው ሲታመንበት የቦርዱ አባላት የብቃት መስፈርት፣ 

ብዛት፣ የሙያ ስብጥር እና ጥቅማጥቅም በጠቅላላ ጉባኤ ይወሰናል፡፡ 

4/ የአማካሪ ቦርድ ተጠሪነት ለጠቅላላ ጉባኤው ይሆናል፡፡ 

5/ የአማካሪ ቦርድ አባላት የኩባኒያውን ዓላማ የሚጋሩ፣ ብቃት ያላቸው እና ከኩባኒያው ጋር 

ለመስራት የሚፈልጉ ግለሰቦች ከተለያዩ ተቋማት እንዲሁም ከአካባቢው ማሕበረሰብ 

ተወካዮች ተጠቁመው ሊቀርቡ ይችላሉ፡፡ 

6/ በዚህ አንቀጽ ንዑስ አንቀጽ (5) የተጠቆሙ ግለሰቦች በሥራ አመራር ቦርዱ አቅራቢነት 

ለጠቅላላ ጉባኤ ቀርበው ይሾማሉ፡፡  

7/ የአማካሪ ቦርድ አባላት የሥራ ዘመን ሶስት ዓመት ሆኖ የሥራ ዘመናቸውን ያጠናቀቁ 

አባላት ለተጨማሪ አንድ የስራ ዘመን ብቻ እንደገና ሊሾሙ ይችላሉ፡፡ 

8/ የአማካሪ ቦርድ አባላት በዋነኝነት ለስራ-አመራር ቦርድ እና ለጠቅላላ ጉባኤው የምክር 

አግልግሎት መስጠት ሲሆን ያስፈጻሚነት፣ የአስተዳደራዊና ውሳኔ ሰጪነት ሚና 

አይኖራቸውም፡፡ 

9/ የኩባኒያው አማካሪ ቦርድ አባላት ዝርዝር ተግባርና ኃላፊነት እና ሌሎች ተያያዥ ጉዳዮች 

በመመሪያ ይወሰናል፡፡ 

ክፍል አራት  

ስለ መብትና ግዴታዎች 

34. የአባላት መብት 

የግብርና ቢዝነስ ኩባኒያ አባላት የሚከተሉት መብቶች ይኖራቸዋል፡- 

1/ በጠቅላላ ጉባዔ የመሳተፍ፣ ሃሳብ የመስጠት፣ የመምረጥና የመመረጥ፤ 

2/ በዚህ አዋጅ በአንቀጽ 17 ንዑስ አንቀጽ (3) በተደነገገው መሰረት አስቸኳይ የጠቅላላ ጉባኤ 

ስብሰባ እንዲጠራ የመጠየቅ፤ 

3/ የትርፍ ክፍፍል የማግኘት፤ 

4/ በኩባኒያው ውስጥ የባለቤትነት መብትን የሚወክሉ ድርሻዎችን የመግዛት፤ 

5/  ድርሻ የመግዛት፣ ለሌሎች አባላት የመሸጥ ወይም ለወራሽ የማስተላለፍ፤ 

6/ አስፈላጊውን መስፈርት በማሟላት የግብርና ግብዓትና ቴክኖሎጂ አቅርቦት፣ የብድር፣ 

የገበያ፣ የምክር እና ሌሎች አገልግሎቶችን የማግኘት፣     

7/ የኩባኒያውን የስራ እንቅስቃሴ እና አስተዳደር ሁኔታ በተመለከተ መረጃ የማግኘት፤ 

8/ ኩባኒያው የሚያወጣቸውን አዳዲስ  ድርሻዎች  የመግዛት፡፡  

35. የአባላት ግዴታዎች  

የግብርና ቢዝነስ ኩባኒያ አባላት የሚከተሉት ግዴታዎች ይኖራቸዋል፡- 

1/ ከኩባኒያው መውጣት ቢፈልግ ከዘጠና ቀናት በፊት ቅድሚያ የማሳወቅ፤  

2/ የኩባኒያውን መመስረቻ ጽሑፍ እና በጠቅላላ ጉባኤ የሚተላለፉ ውሳኔዎችን የማክበር፤  

3/ የግብርና ምርቶችን በገባው ውል ስምምነት መሰረት የማቅረብ፤ 

4/ የኩባኒያውን ጥቅም የሚጎዳ የማጭበርበር ወይም ሐቀኝነት የጎደለው ድርጊት አለመፈፀም፣ 

የኩባኒያውን መልካም ስምና ዝና የሚያጎድፍ ተግባር አለመፈፀም፣ 

5/ የኩባኒያውን ሃብት በአግባብ መጠቀም፤ ብድሮችን ወይም ቅጣቶችን በወቅቱ መክፍል፣  

6/ የኩባኒያውን ሚስጥራዊ የንግድ መረጃዎች ለራሱ ያልተገባ ጥቅም አለማዋል ወይም ለሌላ 

ሰው አሳልፎ አለመስጠት እና ሌሎች ተመሳሳይ ተግባራት ውስጥ አለመሳተፍ፤ 

7/ ይህን አዋጅና አዋጁን ለማስፈጸም የሚወጡ ደንብና መመሪያዎችን የማክበር፡፡  

36. ከአባልነት መሰናበት 

1/ የግብርና ቢዝነስ ኩባኒያ አባል ከአባልነት ሊሰናበት የሚችለው ከዚህ ቀጥሎ በተዘረዘሩት 

ምክንያቶች ነው፡- 

ሀ) በራሱ ፈቃድ ከኩባኒያው ለመሰናበት ጥያቄ ሲያቀርብ፤ 

ለ) በዚህ አዋጅ አንቀጽ 35 ላይ የተመለከቱትን ግዴታዎች ባለመወጣት ምክኒያት 

በኩባኒያው የሥራ አመራር ቦርድ አቅራቢነት በጠቅላላ ጉባዔው ከኩባኒያው እንዲሰናበት 

ሲወሰን፡፡ 

2/ ማንኛውም ከኩባኒያው የተሰናበተ አባል የኩባኒያው የመመስረቻ ጽሑፍ በሚፈቅደው 

መሠረት መብቱ ይጠበቅለታል፡፡ 

3/ በራሱ ፈቃድ ከአባልነት የተሰናበተ አባል ከአንድ ዓመት በኋላ ወደ ኩባኒያው ለመመለስ 

ጥያቄ ካቀረበ በሥራ አመራር ቦርድ ውሳኔ ሊመለስ ይችላል፡፡  

4/ በዚህ አዋጅ አንቀጽ 35 ላይ የተመለከቱትን ግዴታዎች ባለመወጣቱ በአስተዳደራዊ ቅጣት 

በጠቅላላ ጉባኤ የተሰናበተ አባል ከተሰናበተበት ከአንድ ዓመት በኋላ ለመመለስ ጥያቄ 

ካቀረበ በጠቅላላ ጉባኤ ውሳኔ መሠረት ሊመለስ ይችላል፡፡  

5/ ከኩባኒያው ጋር በተያያዘ በወንጀል ጥፋተኝነት ተፈርዶበት ከአባልነት የተሰናበተ አባል ወደ 

አባልነት ለመመለስ ጥያቄ ካቀረበ የወንጀል ቅጣቱን ከጨረሰ ከሁለት ዓመት በኋላ በጠቅላላ 

ጉባኤ ውሳኔ መሠረት ወደ አባልነት ሊመለስ ይችላል፡፡ 

6/ ማንኛውም አባል በዚህ አዋጅ መሠረት ከአባልነት መሰናበቱ ወይም ሌሎች አስተዳደራዊ 

ቅጣቶች የተጣሉበት መሆኑ በሌሎች ህጎች የሚኖርበትን ተጠያቂነት የሚስቀሩ አይደሉም፡፡ 

37. የኩባኒያው ግዴታ 

የግብርና ቢዝነስ ኩባኒያዎች የሚከተሉት ግዴታዎች ይኖራቸዋል፦ 

1/ የተቋቋሙበትን መርህ እና ዓላማ አክብሮ የመስራት፤ 

2/ አባላት የሚፈልጉትን አገልግሎት በተያዘው ዕቅድ መሠረት የማቅረብ፤ 

3/ ለአባላት በየዓመቱ የትርፍ ክፍፍል የማድረግ፤  

4/ በሀገሪቱ ሕግ መሠረት ለቀጠራቸው ሠራተኞች መብታቸውን የመጠበቅ፤ 

5/ ለመንግስት መክፈል የሚገባውን ግብር እና ሌሎች ክፍያዎች በሕጉ መሠረት ወቅቱን 

ጠብቆ ገቢ የማድረግ፤ 

6/ የመመስረቻ ጽሁፉን፣ ይህን አዋጅ እና አዋጁን ተከትለው የሚወጡ ደንብና መመሪያዎች 

የማክበር፤ 

7/ ለሚመለከታቸው አካላት አስፈላጊውን ሪፖርት የማቅረብ እና መረጃ የመስጠት 

 

ክፍል አምስት 

ድርሻ ስለሚያስገኛቸው ውጤቶች፣ የትርፍ ክፍፍል እና ስለመጠባበቂያ ገንዘብ 

38. ድርሻ የሚያስገኛቸው ውጤቶች  

1/ እያንዳንዱ ድርሻ ለአባላት ከሚከፋፈል ትርፍ እንዲሁም ኩባኒያው ሲፈርስ ከሚቀረው 

የተጣራ ንብረት ድርሻ የማግኘት መብት ይሰጣል፡፡ 

2/ አንድ አባል የሚያገኘው የትርፍ ክፍፍልና ኩባኒያው ሲፈርስ ከተጣራው ንብረት የሚያገኘው 

ድርሻ አባሉ ለኩባኒያው የከፈለውን የድርሻ መጠን ታሳቢ ያደረገ መሆን አለበት፡፡  

39. ድርሻ ስለማስተላለፍ 

1/ በማንኛውም ምክንያት የሚደረግ የድርሻ ማስተላለፍ በጽሑፍ መሆን አለበት፡፡  

2/ የኩባኒያው ድርሻ  የሚተላለፈው በአባላት መካከል ብቻ ነው፡፡  

3/ የኩባኒያው ድርሻ  በአባላት መካከል ያለገደብ ሊተላለፍ ይችላል፡፡ 

4/ የኩባኒያው ድርሻ  በአባላት መካከል ሲተላለፍ በድርሻ መዝገብ ላይ ተመዝግቦ በሚገኘው 

የድርሻ ዋጋ ይሆናል፡፡  

40. ድርሻ በውርስ ስለማግኘት 

1/ አንድ አባል በሞት ሲለይ የሟቹ ወራሾች የኩባኒያው አባል የመሆን መብት ይኖራቸዋል፡፡  

2/ የሟች ወራሾቹ የኩባኒያው አባል መሆን የማይፈልጉ ከሆነ በመጨረሻው የኩባኒያው ሃብትና 

ዕዳ መግለጫ መሠረት የሟቹ ድርሻ  በኩባኒያው ሀብት ውስጥ የሚወክለው ድርሻ 

ከመጠባበቂያ ገንዘብ ሊከፈላቸው ይገባል፤   

3/ በዚህ አንቀጽ ንዑስ አንቀጽ (2) ስር የተመለከተው መሠረት ለወራሾች ለመክፈል ኩባኒያው 

የመጠባበቂያ ገንዘብ ከሌለው ክፍያ ከተጠየቀበት በአንድ አመት ጊዜ ውስጥ ኩባኒያው 

የመክፈል አቅም ሲያገኝ ከነወለዱ ለመክፈል ዋስትና ይሰጣል፡፡  

41. የትርፍ ክፍፍል 

1/ ኩባኒያው በዓመቱ ካገኘው የተጣራው ትርፍ ላይ ለመጠባበቂያ ገንዘብ እንዲሆን የተወሰነው 

እና በኩባኒያው መመስረቻ ጽሁፍ መሠረት ተቀናሽ የሚሆን ገንዘብ ከተቀነሰ በኋላ ቀሪው 

ለአባላት ይከፋፈላል፡፡ 

2/ የትርፍ ክፍፍል የሚደረገው በእያንዳንዱ አባል የድርሻ መጠን፣ ለኩባኒያው በሚያቀርበው 

የምርት መጠን እና በሚጠቀመው አግልግሎት መሠረት ይሆናል፡፡ 

3/ በዚህ አንቀጽ ንዑስ አንቀጽ (2) ሥር ከተደነገጉት የትርፍ ክፍፍል መስፈርቶች ውስጥ 

የድርሻ መጠን የሚያስገኘው የትርፍ ክፍፍል ድርሻ ከአርባ ከመቶ ማነስ የለበትም፡፡ 

4/ ኩባኒያው መክሰሩ በኦዲት ሪፖርት ሲረጋገጥ፣ ያገኘው ትርፍ ዝቅተኛ ሲሆን፣ አስቀድሞ 

የተያዙና ኢንቨስትመንት የሚፈልጉ የስራ እቅዶች ሲኖሩ ወይም ኩባኒያው ወደፊት 

የሚከፍለው እዳ ሲኖር ጠቅላላ ጉባኤው የትርፍ ክፍፍል እንዳይደረግ ሊወስን ይችላል፡፡ 

5/ ኩባኒያው ዓመታዊ ትርፍ ባይኖረውም የተወሰነ ወይም በየጊዜው የሚሰጥ ወለድ ለአባላት 

ይከፈላል ተብሎ በመስረቻ ጽሑፍ ሊወሰን ይችላል፡፡ 

42. ስለመጠባበቂያ ገንዘብ 

1/ የኩባኒያው መጠባበቂያ ገንዘብ በትርፍና ኪሳራ ሒሳብ መግለጫ ላይ ከተመለከተው የተጣራ 

ትርፍ ላይ አስቀድሞ ተቀንሶ ወደ መጠባበቂያ ገንዘብ ይዘዋወራል፡፡  

2/ የኩባኒያው መጠባበቂያ ገንዘብ የሚከተሉትን ይጨምራል፡-  

ሀ) ይህን አዋጅ ለማስፈጸም በሚወጣ መመሪያ ወይም በኩባኒያው መመስረቻ ጽሑፍ 

መሠረት እንዲቀመጥ የተወሰነ መጠባበቂያ ገንዘብ፤ 

ለ) በመመሪያ ወይም በኩባኒያው የመመስረቻ ጽሑፍ መሠረት እንዲቀመጥ ከተወሰነው 

ውጭ በጠቅላላ ጉባኤው እንዲቀመጥ የተወሰነ የመጠባበቂያ ገንዘብ፡፡ 

43. ዋና ገንዘብ ስለማሳደግ 

1/ የኩባኒያው ጠቅላላ ጉባኤ ሳይፈቅድ የኩባኒያውን ዋና ገንዘብ ማሳደግ አይቻልም፡፡ 

2/ የኩባኒያውን ዋና ገንዘብ ተጨማሪ ሼሮች በማውጣት ወይም የነባር ሼሮችን ዋጋ 

በመጨመር ማሳደግ ይቻላል፡፡  

3/ ጠቅላላ ጉባኤው የኩባኒያውን ዋና ገንዘብ ለማሳደግ ሲወስን የሚያድግበትን መንገድም 

አብሮ መወሰን አለበት፡፡ 

ክፍል ስድስት  

መዋሃድ፣ መከፈል እና መፍረስ 

44. መዋሃድ  

1/ የኩባኒያ መዋሃድ ማለት ሁለት ወይም ከሁለት በላይ የሆኑ  ግብርና ቢዝነስ ኩባኒያዎች 

ውህደት በመፍጠር ኩባኒያዎቹ ተቀላቅለው አንዱ ሌላውን ወይም ሌሎቹን በመዋጥ፣ አልያም 

ሁለት ወይም ከሁለት በላይ የሆኑ ኩባኒያዎች አዲስ ኩባኒያ በመመስረት ነባር ኩባኒያዎቹ 

በአዲሱ ኩባኒያ ውስጥ በመጠቃለል ሊሆን ይችላል፡፡  

2/ አዲስ ኩባኒያ በመመስረት በሚደረግ መዋሃድ ጊዜ የሚዋሃዱት  ግብርና ቢዝነስ ኩባኒያዎች 

ሙሉ ንብረት እና እዳቸውን አዲስ ወደ ተመሠረተው ኩባኒያ በማስተላለፍ የንብረት 

ማጣራት ሳይደረግ ይከስማሉ፡፡ ለከሰሙት ነባር ኩባኒያዎች አባላት በአዲሱ ኩባኒያ ውስጥ 

ምትክ ድርሻ  ይሰጣቸል፡፡  

3/ አንዱ ኩባኒያ በሌላ ኩባኒያ በመዋጥ በሚደረግ መዋሃድ ጊዜ አንድ ወይም ከዚያ በላይ የሆኑ  

ግብርና ቢዝነስ ኩባኒያዎች ሙሉ ንብረት እና እዳ ወደሚውጠው ኩባኒያ በማስተላለፍ 

የንብረት ማጣራት ሳይደረግ የተዋጠው ኩባኒያ ይከስማል፡፡ ለተዋጡት ኩባኒያዎች አባላት 

በዋጠው ኩባኒያ ውስጥ ምትክ ድርሻ  ይሰጣቸዋል፡፡   

4/ ለመፍረስ በመጣራት ላይ ያለ  ግብርና ቢዝነስ ኩባኒያ የንብረት ክፍፍል ከመደረጉ በፊት 

ከሌላ  ግብርና ቢዝነስ ኩባኒያ ጋር ሊዋሀድ ይችላል፡፡ 

45. መከፈል  

1/ የኩባኒያ መከፈል ማለት የአንድ ግብርና ቢዝነስ ኩባኒያ ሙሉ ንብረት እና እዳዎች ከአንድ 

በላይ ለሆኑ ነባር ወይም አዲስ ለሚመሠረቱ ኩባኒያዎች በማከፋፈል የሒሳብ ማጣራት 

ሳይደረግ የሚከፈለው ኩባኒያ የሚከስምበት ሁኔታ ነው፡፡  

2/ ወደ ነባር ኩባኒያዎች በመጠቅለል የሚደረግ መከፈል ማለት የአንድ ግብርና ቢዝነስ ኩባኒያ 

ሙሉ ንብረት እና ዕዳዎች ለነባር ኩባኒያዎች ተከፋፍለው የሒሳብ ማጣራት ሳይደረግ 

የሚከፈለው ኩባኒያ የሚከስምበት ሁኔታ ነው፡፡  

3/ አዲስ ኩባኒያ በመመሥረት የሚደረግ መከፈል ማለት አንድ ግብርና ቢዝነስ ኩባኒያ 

ሁሉንም ንብረትና ዕዳ ራሱ ለመሠረተው አዲስ ኩባኒያ በማስተላለፍ የሒሳብ ማጣራት 

ሳይደረግ የሚከስምበት ሁኔታ ነው፡፡ 

4/ የአንድ የተከፈለ  ግብርና ቢዝነስ ኩባኒያ አባላት የተከፈለውን ኩባኒያ ንብረትና ዕዳዎች 

በተከፋፈሉት ኩባኒያዎች ውስጥ ምትክ ድርሻ  ይሰጣቸዋል፡፡  

46. የውህደት እና መከፈል ውሳኔ     

1/ የግብርና ቢዝነስ ኩባኒያ ውህደት ወይም መከፈልን የሚመለከቱ ውሳኔዎች በጠቅላላ ጉባኤ 

ስብሰባ ከተገኙት አባላት በሁለት ሶስተኛ ድምጽ ሲደገፍ ውሳኔው ይጸድቃል፡፡ 

2/ በኩባኒያው ውህደት እና መከፈል ወቅት ንብረት እና እዳዎችን የሚመለከቱ ውሳኔዎች 

ከመተላለፋቸው አሰቀድሞ ባሉ ሰላሳ (30) ተከታታይ ቀናት  ውስጥ የውሳኔ ሀሳቡ ለሁሉም 

የኩባኒያው አባላት እና ገንዘብ ጠያቂዎች በፅሁፍ ሊደርሳቸው ይገባል፡፡  

3/ በኩባኒያው የመመስረቻ ጽሑፍ ወይም በሌላ ውል ውስጥ ተቃራኒ የሆነ ስምምነት ቢኖር 

እንኳን፤ የውህደት ወይም የመከፈል ውሳኔን ያልተቀበለ የኩባኒያው አባል ወይም ባለገንዘብ 

ውሳኔውን እንዲያውቅ ከተደረገበት ቀን ጀምሮ በሰላሳ (30) ተከታታይ ቀናት ጊዜ ውስጥ፡- 

ሀ) የኩባኒያው አባል ሲሆን ሌላ የኩባኒያው አባል ለሆነ ሰው ድርሻውን በማስተላለፍ 

አባልነቱን ማቋረጥ፤ ወይም 

ለ) የኩባኒያው ባለገንዘብ ሲሆን ካፓኒው ገንዘቡን እንዲመለስለት መጠየቅ ይኖርበታል፡፡ 

4/ በኩባኒያው ውህደት ወይም መከፈል ውሳኔ ያልተስማማ አባል ወይም ባለገንዘብ በተሰጠው 

በሰላሳ (30) ተከታታይ ቀናት ጊዜ ውስጥ ያለመስማማቱን ሪፖርት ሳያደርግ የቀረ እንደሆነ 

ውሳኔውን እንደተቀበለ ይቆጠራል፡፡ 

5/ በዚህ አንቀፅ በንኡስ አንቀጽ (3) የተጠቀሰው በሰላሳ (30) ተከታታይ ቀናት ጊዜ ሳይጠናቀቅ 

የሚሰጥ የውህደት ወይም የመከፈል ውሳኔ ተፈፃሚነት አይኖረውም፡፡ 

6/ የኩባኒያው ውህደት ወይም መከፈል የሚፀናው የቀድሞው ኩባኒያ ምዝገባ ከመዝገብ ሲሰረዝ 

እና በውህደት ወይም በመከፈል የተፈጠረው ኩባኒያ መመዝገቡ ሲረጋገጥ ይሆናል፡፡ 

7/ የመዋሃድ ወይም የመከፈል ውሳኔ የሚጸድቀበት የጠቅላላ ጉባኤ ስብሰባ ከመደረጉ በሰላሳ 

(30) ተከታታይ ቀናት አስቀድሞ የውህደት ወይም የመከፈል እቅድ፣ ሪፖርት፣ የገለልተኛ 

ገምጋሚ ሪፖርት እና ሌሎች አግባብነት ያላቸው መረጃዎችና ሰነዶች በኩባኒያው ዋና 

መሥሪያ ቤት እና በቅርንጫፎቹ መቀመጥ አለባቸው። 

8/ በመዋሃዱ ወይም በመከፈሉ ምክኒያት ህልውናውን ያጣ ኩባኒያ አባላት በኩባኒያው ውስጥ 

ከነበራቸው ድርሻ ተመጣጣኝ የሆነ ድርሻ ድርሻ  ድርሻ  መስጠት ባልተቻለ ጊዜ በሼራቸው 

ልክ በጥሬ ገንዘብ የማስተካከያ ክፍያ ይከፈላቸዋል።  

47. ስለ ግብርና ቢዝነስ ኩባኒያ መፍረስ 

1/ ኩባኒያ ከሚከተሉት በአንዱ ምክንያት ሊፈርስ ይችላል፦ 

  ሀ) ጠቅላላ ጉባኤ በስብሰባው ከተገኙት አባላት በሁለት ሶስተኛ ድምጽ የተደገፈ የመፍረስ 

ውሣኔ ሲያሳልፍ፤  

  ለ) ኩባኒያው እንዲፈርስ በፍርድ ቤት ሲወስን፤ 

 ሐ) የኩባኒያው አባላት ቁጥር በዚህ አዋጅ አንቀጽ 6 ንዑስ አንቀጽ (4) ወይም (5) 

ከተወሰነው ቁጥር ዝቅ ካለ እና በዘጠና ተከታታይ ቀናት ውስጥ ሌላ ሰው በአባልነት 

ካልገባ፤   

 መ) በሂሳብ ምርመራ ውጤት መሠረት ኩባኒያው የከሰረና የኪሳራውም መጠን የኩባኒያውን 

ህልውና የሚያሳጣ መሆኑ በሚኒሰቴሩ ወይም አግባብ ባለው ባለሥልጣን ሲረጋግጥና  

በጠቅላላ ጉባኤ ሲጸድቅ፡፡  

2/ ኩባኒያው እንዲፈርስ ጠቅላላ ጉባኤው ሲወስን የማፍረስ ውሳኔውን ለሚኒሰቴሩ ወይም አግባብ 

ላለው ባለሥልጣን በሰባት የስራ ቀናት ውስጥ ማሳወቅ ይኖርበታል፡፡ 

48. ሂሣብ አጣሪ ስለመሰየም 

1/ በዚህ አዋጅ አንቀጽ 47 ንኡስ አንቀጽ (1) መሠረት አንድ ኩባኒያ እንዲፈርስ ሲወሰን  

ሚኒሰቴሩ ወይም አግባብ ያለው ባለሥልጣን ሂሣብ አጣሪ እንዲመደብ ያደርጋል፡፡  

2/ ሂሣብ አጣሪው እንደተመደበ የኩባኒያውን መዛግብት፣ ሰነዶችና ንብረት ተረክቦ ሂሳብ 

የማጣራት ስራውን ወዲያውኑ ይጀምራል፡፡  

49. የሂሣብ አጣሪው ሥልጣንና ተግባር  

1/ የኩባኒያው ሂሳብ አጣሪ የኩባኒያውን ገንዘብ መሰብሰብ፣ ዕዳዎችን መክፈል፣ ሀብቱ በሙሉ 

መሸጥ፣በማንኛውም ጉዳይ ካምኒውን መወከል፣ በፍርድ ቤት ክርክር የሚያስነሳ ጉዳይ 

ሲያጋጥም ጠበቃ መወከል ወይም በራሱ በስምምነት ወይም በግልግል ዳኝነት መጨረስ 

ይችላል፡፡ 

2/ ኩባኒያው ያለው ሀብት ዕዳዎቹን ለመክፈል በቂ እንደማይሆን ከተገመተ ሒሳብ አጣሪው 

የኩባኒያው አባላት ገቢ ያላደረጉት የ ድርሻ ዋጋ ካለ ማስከፈል ይኖርበታል፡፡  

3/ ኩባኒያው ለሁሉም ገንዘብ ጠያቂዎች ያልከፈላቸውን እዳዎች ሳይከፍል ወይም እዳዎቹን 

ለመከፈል የሚያስፈልገው የገንዘብ በፍርድ ቤት ውሳኔ በባንክ እንዲቀመጥ ሳያደርግ 

የኩባኒያውን ሃብት ለአባላት ማከፋፈል አይችልም፡፡  

50. የገንዘብ ጠያቂዎችን ክፍያ ስለመፈጸም  

1/ ስማቸው በሒሳብ መዝገብ ውስጥ ለተመለከተ ገንዘብ ጠያቂዎች ስለኩባኒያው መፍረስ 

በደብዳቤ እንዲያውቁት እና የሚጠይቁትን ገንዘብ ሊያስረዱ የሚችሉ ሰነዶችን 

እንዲያቀርቡ ይገለጽላቸዋል፡፡ 

2/ ለኩባኒያው ገንዘብ ጠያቂዎች የሚደረገው ክፍያ ሒሳብ አጣሪው ሥራውን በጀመረበት ጊዜ 

ባዘጋጀው የሀብትና ዕዳ ሒሳብ መግለጫ መሠረት ይፈጸማል፡፡  

3/ ለገንዘብ ጠያቂዎች የሚፈጸሙ ክፍያዎች እስከሚፈጸሙ ድረስ የመፈጸሚያ ጊዚያቸው 

ያልደረሰ ወይም አከራካሪ የሆኑ ክፍያዎችን ለመፈጸም የሚያስችል ተመጣጣኝ ገንዘብ 

በፍርድ ቤት መቀመጥ ይኖርበታል፡፡  

51. የመጨረሻ የሃብትና ዕዳ ሒሳብ መግለጫ  

1/ ሒሳብ አጣሪው የኩባኒያው ዕዳ ከተከፈለ በኋላ ከተረፈው ንብረት ላይ እያንዳንዱ አባል 

በመቶኛ ምን ያህል ሊደርሰው እንደሚችል የሚያሳይ የመጨረሻ የሀብትና ዕዳ ሒሳብ 

መግለጫ ማዘጋጀት አለበት፡፡ 

2/ ሒሳብ አጣሪው የኩባኒያው አባላት የሼራቸውን ዋጋ ሙሉ በሙሉ መክፈላቸውንና ከአባላቱ 

ጋር የተያያዙ ቀዳሚ መብቶች ካሉ ይህንኑ ግምት ውስጥ በማስገባት በዚህ አንቀጽ ንዑስ 

አንቀጽ (1) ላይ የተመለከተውን የንብረት ክፍፍል ይወስናል፡፡  

3/ ሒሳብ አጣሪው የፈረመበት የመጨረሻ የሀብትና ዕዳ ሒሳብ መግለጫ ሚኒሰቴሩ ወይም 

አግባብ ያለው ባለስልጣን ጋር መቀመጥ አለበት፡፡ 

4/ ማንኛውም አባል የመጨረሻ የሀብትና ዕዳ ሒሳብ መግለጫው ከተቀመጠበት ጊዜ ጀምሮ 

ባሉት ሦስት ወራት ያለውን ቅሬታ ለፍርድ ቤት ካላቀረበ የሀብትና ዕዳ ሒሳብ መግለጫው 

እንደጸደቀ ይቆጠራል፡፡ 

5/ የመጨረሻው የሀብትና ዕዳ ሒሳብ መግለጫ ከፀደቀ በኋላ ሒሳብ አጣሪው ኩባኒያው 

ከመዝገብ እንዲሰረዝ ማድረግ ይኖርበታል፡፡ 

 

ክፍል ሰባት 
ለግብርና ቢዝነስ ኩባኒያዎች የሚደረግ ድጋፍና ማበረታቻ  

52. ማበረታቻ 

1/ ግብርና ቢዝነስ ኩባኒያ በማንኛውም ጊዜ ከስራው ጋር በተያየዘ የሚያስፈልጉትን ከውጪ 

የሚገቡ የግብርና ግብዓቶችና ቴክኖሎጂዎች፣ ለእርሻ አልግሎት የሚውሉ መሳሪያዎችና  

ተሸከርካሪዎች እና ለነዚሁ መሳሪያዎች እና ተሸከርካሪዎች የሚውሉ የመለዋወጫ እቃዎች፣ 

የግንባታ ዕቃዎች ከታክስ ነጻ ይደረግለታል፡፡  

2/ በዚህ አንቀጽ ንኡስ አንቀጽ (1) የተዘረዘሩትን እቃዎችና ግብዓቶች ከውጪ ለማስገባት 

የሚያፈልገው የውጪ ምንዛሬ ቅድሚያ ይሰጠዋል፡፡  

3/ የግብርና ቢዝነስ ኩባኒያ አባላት ያመረቱተትን የግብርና ምርት ሲሸጡ ወይም ከኩባኒያው 

በሚያገኙት የትርፍ ክፍፍል ላይ የገቢ ግብር አይከፍሉም፡፡ሆኖም  ኩባኒያው ከሚያገኘው 

ገቢ ላይ በገቢ ግብር አዋጁ መሰረት ግብር ይከፍላል፡፡  

53. ድጋፍ  

1/ የግብርና ቢዝነስ ኩባኒያ ለስራ አመራር ቦርድ፣ ለአባላቱ ወይም ለሰራተኞች  ከአገር ውስጥና 

ከውጭ የአቅም ግንባታ ስልጠና እና የሰለጠነ የሰው ሃይል ድጋፍ ሊያገኝ ይችላል፡፡ 

2/ ኩባኒያው ለሥራው አስፈላጊ የሆኑ መሰረተ-ልማቶችን፣ ተዘዋዋሪ ፈንድ እና ተመሳሳይ የሆኑ 

ድጋፎችን ከሚመለከታቸው መንግስታዊና መንግስታዊ ያልሆኑ አካላት ሊያገኝ ይችላል፡፡ 

3/ ኩባኒያው ከስራው ጋር ለተያየዘ አገልግሎት የሚውል መሬት በምደባ ከክልል እና ከከተማ 

አስተዳደሮች ያገኛል፡፡ 

4/ ሚኒስትሩ በሚያወጣው መመሪያ መሰረት ተመሳሳይ የሆኑ ሌሎች ድጋፎችን ያገኛል፡፡  

 

ክፍል ስምንት 

የአስፈጻሚ አካላት ተግባርና ኃላፊነት  

54. የሚኒስቴሩ ተግባርና ኃላፊነት  

ሚኒስትሩ የሚከተሉት ተግባርና ኃላፊነቶች ይኖሩታል:- 

1/ በዚህ አዋጅና አዋጁን ተከትለው በሚወጡ ደንብና መመሪያዎች መሰረት መስፈርቱን 

አሟልቶ ለሚቀርብ ኩባኒያ የምዝገባ ምስክር ወረቀት ይሰጣል፤ 

2/ ለኩባኒያው የብድር ፋይናንስ አቅርቦትን ያመቻቻል፤ 

3/ የግብርና ግብዓት አቅርቦት በእራሱና ከሚመለከታቸው አካላት ጋር በመሆን ያመቻቻል፤ 

4/ ለኩባኒያው ሥራ አመራር እና አባላት የክህሎት ስልጠና ይሰጣል፤  

5/ ጥናት ላይ በመመስረት ኩባኒያው ድጎማና ማበረታቻ እንዲያገኝ ያመቻቻል፤ 

6/ የኩባኒያው ሥራ አመራር እና አባላት ገበያ ተኮር በሆኑ የግብርና ምርቶች ላይ ትኩረት 

በመስጠት እንዲሰሩ የምክር አገልግሎት ይሰጣል፤ 

7/ ኩባኒያው በዚህ አዋጅና አዋጁን ተከትለው በሚወጡ ደንብና መመሪያዎች መሠረት 

መስራቱን ይከታተላል፤ ጉድለትም ከተገኘ አስፈላጊውን የማስተካከያ እርምጃ ይወስዳል።  

55. አግባብ ያለው ባለስልጣን ተግባርና ኃላፊነት   

  አግባብ ያለው ባለሥልጣን የሚከተሉት ተግባርና ኃላፊነቶች ይኖሩታል፤ 

1/ በሚኒሰቴሩ በሚሰጠው ውክልና መሰረት መስፈርቱን አሟልቶ ለሚቀርብ ኩባኒያ የምዝገባ 

ምስክር ወረቀት ይሰጣል፡፡ 

2/ የአነስተኛ ይዞታ አምራቾች በግብርና ቢዝነስ ኩባኒያ እንዲደራጁ ግንዛቤ ይፈጥራል፤ 

የክህሎት ስልጠና ይሰጣል፤ ክትትልና ድጋፍ ያደርጋል፡፡ 

3/ ኩባኒያውን ከፋይናንስ ተቋሟት ጋር በማስተሳሰር የብድር አቅርቦትና ዋስትና እንዲያገኝ 

ያመቻቻል፡፡ 

4/ የኩባኒያውን የእለት ተእለት ተግባር ለማቀላጠፍ የሚያስችሉ የግብርናና ተያያዥነት 

ያላቸው መሰረተ ልማቶችን በጥናት በተደገፈ መልኩ ድጋፍ ያደርጋል፡፡ 

 

ክፍል ዘጠኝ 

የግብርና ቢዝነስ ኩባኒያዎች የኦዲት ሥርዓት 

56. የውስጥ ኦዲተር  

የግብርና ቢዝነስ ኩባኒያ የውስጥ ኦዲተር፡- 

1/ በኩባኒያው መመስረቻ ጽሁፍ መሠረት ይቀጠራል፤ 

2/ ተጠሪነቱ ለጠቅላላ ጉባኤ ይሆናል፤  

3/ የፋይናንስ መዝገቦችን ትክክለኛነት ያረጋግጣል፤ 

4/ የአሠራር ቅልጥፍናን እና ውጤታማነትን ይገመግማል፤ 

5/ የኩባኒያውን ንብረት ከብክነትና ጥፋት ይጠብቃል፤ 

6/ ስጋቶችን በማጉላት ድክመቶች እንዲሻሻሉ ምክረ ሃሳብ ይሰጣል፤ 

7/ የኩባኒያው እቅድ በአግባብ መተግበሩን በሪፖርትና በመስክ ክትትል ያረጋግጣል፤ 

8/ ለሥራ አመራር ቦርድ እና ለጠቅላላው ጉባዔ ገለልተኛ ሪፖርት ያቀርባል፤ 

9/ ለውጭ ኦዲተር አሰራር እንዲመች በማድረግ ሰነዶች እንዲደራጁ መምከር፤ በምክረ ሃሳቡ 

መሰረትም መደራጀቱን ይከታትላል፤ 

10/ የቅድመ-ኦዲት ዕቅድ፣ የመስክ ስራ ምርመራ እና ትንተና ስራዎችን ያከናውናል፤ 

11/ ሥነ ምግባራዊ ልምዶችን እና የመረጃ ጠቋሚ ዘዴዎችን ያስተዋውቃል፤ 

12/ በኦዲት ግኝትና ምክረ ሃሳብ መሰረት የማስተካከያ እርምጃ መወሰዱን መከታተልና 

ለጠቅላላ ጉባኤ ያቀርባል፤ 

13/ የኩባኒያውን ምስጢር ይጠብቃል፡፡  

57. የውጭ ኦዲተር 

የግብርና ቢዝነስ ኩባኒያ የውጭ ኦዲተር፡- 

1/ በኩባኒያው ደንብ እና በመንግስት አሰራር መሰረት ይሾማል ፤ 

2/ በስራ አመራር ቦርድና በውስጥ ኦዲተር አማካኝነት ተመርጦ በጠቅላላ ጉባኤ እንዲጸድቅ 

ይደረጋል፤ 

3/ የኦዲት ግኝት ሪፖርቱን ለጠቅላላ ጉባኤ በጽሁፍ ያቀርባል፤ በአካል በመገኘት የኦዲት 

ግኝቱን ያብራራል፤ 

4/ በሚመለከታቸው የመንግስት ተቋማት የግኝት ሪፖርቱን በተመለከተ ለማብራራት ሲጠየቅ 

ትብብር ያደርጋል፤ 

5/ የኩባኒያውን ምስጢር ይጠብቃል፡፡ 

 

ክፍል አስር 

ስለግብርና ቢዝነስ ኩባኒያ የፋይናስ ምንጭ፣ ብድር እና ኢንቨስትመንት 

58. የፋይናንስ ምንጭ  

1/ የግብርና ቢዝነስ ኩባኒያ የውስጥና የውጭ የፋይናንስ ምንጮች ይኖሩታል፡፡ 

2/ የኩባኒያው የውስጥ የፋይናንስ ምንጮች፡- 

ሀ) ከአባላት የሚሰበሰብ ድርሻ  ዋጋ፤ 

ለ) ከምርት ወይም ከአገልግሎት ሸያጭ የተገኘ ትርፍ፤ 

ሐ) ከኩባኒያው ኢንቨስትመንቶች የሚገኝ ትርፍ፤ 

መ) የኩባኒያው መጠባበቂያ ገንዘብ፤ 

3/ ከውጭ የሚገኝ የፋይናንስ ምንጭ፡- 

ሀ) ከፋይናንስ ተቋማት የሚገኝ ብድር፤ 

ለ) ያለቅድመ ክፍያ ለምርት ማምረቻና ማቀነባበሪያ የሚያገለግሉ የካፒታል ዕቃዎች 

ለማግኘት አማራጭ የፋይናንስ ምንጭ፤ 

ሐ) እንዳስፈላጊነቱ ከመንግስት የሚገኝ ድጎማና ማበረታቻዎች፤ 

መ) ከልማት ፈንድ የሚገኝ ሃብት፤ 

ሠ) መንግሥታዊ ካልሆኑ ድርጅቶች እና ከፋውንዴሽኖች የሚገኙ የፋይናንስ ድጋፎች፡፡ 

59. የብድር አገልግሎት  

1/ ከኩባኒያው ተግባራት ጋር በተያያዘ አባላቱ ለሚያከናውኑት ሥራዎች በዓይነት ወይም በጥሬ 

ገንዘብ ብድር ያመቻቻል፡፡  

2/ የስራ አመራር ቦርዱ ብድር የሚፈቅድበት ሁኔታ፣ የብድር መጠን እና የመመለሻ ጊዜ 

በኩባኒያው የውስጥ ደንብ ይወሰናል፡፡  

60. ኢንቨስትመንት 

1/ ማንኛውም ግብርና ቢዝነስ ኩባኒያ ዓላማውን ከግብ ለማድረስ ጠቃሚ ሆኖ ሲያገኝ በጠቅላላ 

ጉባኤ በሚተላለፍ ውሳኔ መሰረት፡-  

ሀ) ከሌሎች ኩባኒያዎች ድርሻ  መግዛት ይችላል፤ 

ለ) እህት ኩባኒያ ማቋቋም፤  

ሐ) የእሽሙር ማህበር ድርሻ  መግዛት፤ 

መ) ከማንኛውም ህጋዊ ኩባኒያ ጋር ኢንቨስት ለማድረግ የሚያስችል ስምምነት ማድረግ 

ይችላል፡፡ 

2/ በዚሁ አንቀጽ መሰረት የሚደረጉ የኢንቨስትምንት ስምምነቶች ዝርዝር መረጃዎች ለዚሁ 

ተብሎ በተዘጋጀ መዝገብ መመዘገብና ለሚኒስትሩ ወይም አግባብ ላለው ባለስልጣን ሪፖርት 

መደረግ አለባቸው፡፡ 

3/ በዚሁ አንቀጽ ንኡስ አንቀጽ 2 መሰረት ሊመዘገቡ የሚገባቸው ሰነዶች ዝርዝር በሚኒስቴሩ 

በሚወጣ መመሪያ ይወሳናል፡፡  

ክፍል አስራ አንድ 

ልዩ ልዩ ድንጋጌዎች 

61. ወደ ግብርና ቢዝነስ ኩባኒያ ስለመለወጥ  

ሌሎች ሕጋዊ ሰውነት ያላቸው የአነስተኛ ይዞታ አምራቾች ድርጅቶች በፈቃዳቸው ወደ ግብርና 

ቢዝነስ ኩባኒያ ስፈልጉ በሚከተሉትን ሁኔታዎች ስያሟሉ ሊለወጡ ይችላሉ፡-   

1/ ሕጋዊ ሰውነት ያላቸው የአነስተኛ ይዞታ አምራቾች ድርጅቶች በአባላቱ አብላጫ ድምጽ 

ውሳኔ መመስረቻ ጽሑፋቸውን በማሻሻል ወደ  ግብርና ቢዝነስ ኩባኒያ መለወጥ ይችላሉ፤    

2/ የአነስተኛ ይዞታ አምራቾች ሕጋዊ ድርጅቶች ወደ ግብርና ቢዝነስ ኩባኒያ የመለወጥ 

ውሳኔያቸውን ለሚኒሰቴሩ ወይም አግባብ ላለው ባለስልጣን በጽሁፍ ማሳወቅ ይኖርባቸዋል፤   

3/ የአነስተኛ ይዞታ አምራቾች ሕጋዊ ድርጅቶች ወደ ግብርና ቢዝነስ ኩባኒያ ሲለወጡ ይህ 

አዋጅ ተፈፃሚ ይሆንባቸዋል፣   

4/ ወደ ግብርና ቢዝነስ ኩባኒያ ለመለወጥ ያልተስማሙ አባላት ድርሻቸውን ለኩባኒያው ሸጠው 

የመውጣት መብት አላቸው፡፡ 

62. የገንዘብ ጠያቂዎች መብት 

1/ በዚህ አዋጅ አንቀጽ 61 መሰረት የአነስተኛ ይዞታ አምራቾች ህጋዊ ድርጅት ወደ ግብርና 

ቢዝነስ ኩባኒያ ሲለወጥ የነባሩ ድርጅት መብትና ግዴታዎች የአዲሱ ግብርና ቢዝነስ 

ኩባኒያ የመመስረቻ ፅሁፍ ከተመዘገበበት ቀን ጀምሮ ለዚሁ ኩባኒያ ይተላለፋሉ፡፡  

2/ የአዲሱ ግብርና ቢዝነስ ኩባኒያ የመመስረቻ ፅሁፍ እንደተመዘገበ ወዲያውኑ የነባሩ 

ድርጅት ገንዘብ ጠያቂዎች ማስረጃቸውን እንዲያቀርቡ ይደረጋል፡፡ ቅሬታ ካላቀረቡ 

ኩባኒያው ዕዳ ከፋያቸው መሆኑ በደብዳቤ ይገለጽላቸዋል፡፡  

3/ በዚህ አንቀጽ ንዑስ አንቀጽ (2) መሰረት ለተቃወሙ ገንዘብ ጠያቂዎች አዲሱ ግብርና 

ቢዝነስ ኩባኒያ ይከፍላል፤ ገንዘባቸውን መክፈል የማይችል ከሆነ በቂ ዋስትና የመስጠት 

ግዴታ አለበት፡፡  

4/ የአዲሱ ግብርና ቢዝነስ ኩባኒያ ሥራ አስኪያጅ የነባሩን ድርጅት መለወጥ ሰፊ ስርጭት 

ባለው ጋዜጣ እንዲገለፅ ያደርጋል፡፡ 

63. ስለ ሌሎች ህጎች ተፈጻምነት 

ከዚህ አዋጅ ጋር የሚቃረኑ ማናቸውም ህጎች፣ ልማዶችና አሠራሮች በዚህ አዋጅ በተሸፈኑ ጉዳዮች ላይ 

ተፈፃሚነት አይኖራቸውም፡፡ 

64. የመመስረቻ ጽሑፍ ስለማሻሻል 

1/ የግብርና ቢዝነስ ኩባኒያ መመስረቻ ጽሑፍ ሊሻሻል የሚችለው በኩባኒያው ጠቅላላ ጉባኤ 

ውሳኔ መሠረት ነው፡፡ 

2/ የጠቅላላ ጉባኤው የመመስረቻ ጽሑፉን የማሻሻል ውሳኔ የሚጸድቀው በጠቅላላ ጉባኤው 

ስብሰባ ከተገኙ አባላት በሦስት አራተኛ ድምጽ ከተደገፈ ብቻ ነው፡፡ 

3/ የመመስረቻ ጽሑፍ በዚህ አንቀፅ መሠረት ከተሻሻለ የማሻሻል ውሳኔው የተላለፈበት ቃለ 

ጉባኤ ኮፒ  ግብርና ቢዝነስ ኩባኒያዎችን ለመመዝገብ እና ለማስተዳደር ስልጣን በተሰጠው 

አካል ፊት ቀርቦ በ30 ቀናት ውስጥ መመዝገብ አለበት፡፡ 

65. አለመግባባት ስለመፍታት 

1/ ማንኛውም ከግብርና ቢዝነስ ኩባኒያ ምስረታ፣ የሥራ አመራርና እንቅስቃሴ ወይም 

ከመብት እና ግዴታዎች ጋር በተገናኘ የሚነሳ ክርክር ተከራካሪ ወገኖቹ ጉዳዩን በግልግል 

ወይም በእረቅ ለመጨረስ በጽሁፍ ስምምነት ላይ ከደረሱ በአዋጅ ቁጥር 1237/2013 

መሠረት በግልግል ዳኝነት ወይም በዕርቅ ይፈታል፡፡ 

2/ ማንኛውም የሚነሳው ክርክር በግልግል ወይም በእርቅ የሚፈታው የክርክሩ ጭብጥ መጠኑ 

በግልጽ ከታወቀ የገንዘብ ዕዳ ጋር የተያያዘ ከሆነ፣ ወይም ጥያቄው በዋና ተበዳሪው ላይ 

የሚቀርብ የዋስትና ግዴታን የሚመለከት ከሆነ፣ አሊያም በውሉ መሠረት መቅረብ 

የነበረበት ምርት ባለመቅረቡ ምክንያት የሚነሳ የውል መጣስ ክርክር ሲሆን ብቻ ይሆናል።  

3/ ከዚህ በላይ በተገለጸው መልኩ በግልግል ዳኝነት በተሰጡ ውሣኔዎች ላይ ቅሬታ ያለው 

አካል በአዋጅ ቁጥር 1237/2013 አንቀፅ 49 መሠረት በፌደራል ደረጃ ሲሆን ለፌደራል 

የመጀመሪያ ደረጃ ፍርድ ቤት፤ በክልል ሲሆን ለክልል ከፍተኛ ፍርድ ቤት ይግባኝ 

ማቅረብ ይችላል፡፡ 

66. ደንብና መመሪያ የማውጣት ሥልጣን  

1/ የሚኒስትሮች ምክር ቤት ይህን አዋጅ ለማስፈጸም የሚያስፈልግ ደንብ ሊያወጣ ይችላል፡፡ 

2/ ሚኒስቴሩ ይህን አዋጅና አዋጁን ተከትሎ የሚወጣ ደንብ ለማስፈጸም የሚያስፈልጉትን 

መመሪያዎች ሊያወጣ ይችላል፡፡ 

67. አዋጁ የሚጸናበት ጊዜ 

ይህ አዋጅ በፌደራል ነጋሪት ጋዜጣ ታትሞ ከወጣበት ቀን ጀምሮ የፀና ይሆናል፡፡ 

 

አዲስ አበባ፣ ………. ቀን/………..2018 ዓ.ም. 

ታየ አጽቀ ሥላሴ 

የኢትዮጵያ ፌደራላዊ ዲሞክራሲያዊ 

 ሪፐብሊክ መንግስት ፕሬዚዳንት 


